
Округ Дума мирхот: сыры 
па еӆӆы вәӆты щирӑт

2026-мит оӆ тәнӆуп тыӆӑщ 26-мит хӑтӆӑн Ёмвош округ Дума 
54-мит мирхот вәс, хута округев пӑта мосты вєрӑт нух вантсыйт. 

Оӆӑӊӑн Югра мўв 
Дума кәща хә Бо

рис Хохряков мӑнум оӆ 
ӆэщӑтум рәпатаеӆ оӆӑ
ӊӑн путӑртӑс. Муй ӆыв 
оӆ мӑр вєрсӑт, ӆәӆн ӑӆ 
хӑннєхуятӑт вәӆупсы 
кєншӑка па ма вєрты. 
Мєт така ӆыв мӑнум оӆн 
социальной, мир мӑӆты 
па закон щирн вәӆупсы 
ӆэщӑтты вєрӑт тўӊщирӑӊа 
нух вантсӑт па тәсӑт.

2025-мит оӆн депутатӑт 
хӑннєхуятӑт эвӑӆт хӑншум 
нӆ щурӑс муӆтас вохты 
нєпек нух вантсӑт. м арат, 
щит мир вәӆты ар йитуп 
хотӑт тўӊщирӑӊа тӑйты 
па ӆэщӑтты оӆӑӊӑн па 
сыр-сыр социальной вє
рӑт оӆӑӊӑн иньщӑсупсэт 
вәсӑт. Ӆыв апрӑӊ рәпатаеӆ 
унтасн аршӑк вєр мосты 
щирн ӆэщӑтты рӑхӑс.

«Единая Россия» фрак
ция депутатӑт шєӊк мос
ты поступсэт ӆэщӑтсӑт. 
Щи поступсэт унтасн вән 
нєпекӑт хоӆумты айӆат 
хуятӑт, мӑта ёх ащиӆаӆ 
СВО тӑхийн ӆаӆясӆӑт муй 
па ӆаӆяссӑт, нётупсэт ёша 
павӑтӆӑт, ӆаӆь пурайн 
мәшмӑӆтум муй кӑши-мәш 
ёша павтум хӑннєхуятӑт 
ищи аршӑк нётупсыйн 
мӑӆыйт. Ищиты няврємӑт 
па айӆат ёх вәнӆтӑты 
тӑхетн рәпитты хуятӑт 
па правоохранительной 
тӑхетн рәпитты ёх нётты 
питӆыйт. 

Округ губернатор хә 
Руслан Кухарук Россия 
Минтруд тӑхия нєпек 
китӑс, ӆәӆн СВО тӑхийн 
ӆаӆясум хуятӑт айӆат ёх 

вәнӆтӑты вєра ат вўӆыйт, 
хута ӆыв безопасность 
па патриотической вос
питания вєра вәнӆтӑты 
питӆӑт. 

2025-мит оӆн Югра мўвн 
шуши мирӑт правайт 
вәньӆьты хуят пирисы. Мєт 
оӆӑӊ Уполномоченной 
хуята Людмила Алфёрова 
павӑтсы, ӆўв ар оӆ увӑс 
мир хуятӑт нўша вєрӑт 
тўӊматман вәс. Интӑм 
шуши мирӑт вәньӆьты 
щирн йиӆуп поступсэт 
вўсыйт. 

2026-2028-мит оӆӑтн 
округ бюджетн 70% арат 
вух мир мӑӆты, няврємӑт 
вәнӆтӑты, культура па 
ӛращты вєрӑта мӑнӆ. Щи 
унтасн округевн вәӆты мир 
пӑта социальной вєрӑт 
тўӊматӆыйт па ӆэщӑтӆыйт.  

Тәнӆуп тыӆӑщ 26-мит 
хӑтӆӑн Ёмвош округ Дума 
54-мит мирхотн Люд
мила Низамова Югра 
мўвн няврємӑт правайт 
вәньӆьты хуята па еӆӆы 
пирисы. Мосӆ лупты, Л. 
Низамова тӑм рәпатайн 
2021-мит оӆ тәнӆуп тыӆӑщ 
21-мит хӑтӆ вўш эвӑӆт 
рәпитӑс. Мӑнум мирхотн 
Людмила Борисовна де
путатӑт ещаӆт путӑртӑс, 
хутыса ӆўв тӑм оӆӑт мӑр 
няврємӑта нётӑс, муйсӑр 
мосты вєрӑт ӆэщӑтӑс. Де
путатӑт хуӆыева ӆўв пӑ
тэӆа ёшӊӑӆаӆ нух аӆум
сӑт. Ӆўв нємӆ няврємӑт 
правайт вәньӆьты вєрн еӆ
ӆы рәпитты пӑта округев 
кәща хәйн мӑсы па Россия 
мўв Уполномоченной хуят 
щи пӑта мосты ясӑӊ мӑс.

Щӑӆта поступсы йиӆ
патсы, мӑта ут хўват инва
лидӑт па СВО ветеранӑт 
муӆтас нётупсы ёша па
вӑтты питӆӑт. Щит вәӆты 
хотӑта мӑты газ пӑта, пєӊ
кӑт лекщитты па вєрты, 
СВО тӑхийн ӆаӆясум хуя
тӑт пӑта кашӑӊ оӆ вухӑӊ 
нётупсы сухуптӑты. 

Шуши мирӑт 60 тӑӆа вум 
хә ёх па 55 тӑӆа вум имет, 
мӑта хуятӑт вәӆупсэӆ мӑр 
округевн рәт мўвӆаӆн вой-
хўӆ веӆпӑсӆуман, вўӆэт 
тӑйман па увӑс мирӑт вә
ӆупсыйн вәӆӆӑт, ищи со
циальной нётупсэтн мӑты 
питӆыйт.  

Округевн «Земский 
доктор» па «Земский 
фельдшер» вєр рәпитӆ, 
тӑм вєр еӆӆы 2026-мит 
оӆн па рәпитты питӆ. Мир 
мӑӆты хуятӑта и пўш ву
хӑӊ нётупсы сухуптӑӆы. 
Щиты тохтурӑта, хуйтат 
кәрта вәӆты па рәпитты 
мӑнсӑт, кӑт миллион вух 
сухуптӑӆы, фельдшерӑта 
па пәӆьницайн рәпитты 
па хуятӑта – и миллион 
шойт вух .

Ӑӊкиӆы-ащиӆы хӑщум 
няврємӑт пӑта ӆэщӑтты 
нётупсэт оӆӑӊӑн поступ
сы йиӆпатсы. Щи нётупсы, 
мӑта ут хўват шәкащты 
няврємӑта вәӆты хот мӑ
ӆы, интӑм щив щи пушхӑт 
кӑрӑтӆыйт, хуйтат ӑӊкиӆаӆ-
ащиӆаӆ СВО тӑхийн муй 
па Россия мўва нӑптум 
вуракӑт пиӆа ӆаӆясум пу
райн ӑнтәма йисӑт.

Ай кєр тыӆӑщ оӆӑӊмит 
хӑтӆ вўш эвӑӆт округевн 
вәнӆтӑты вєрӑт оӆӑӊӑн 

поступсы йиӆпатсы, щит 
бюджетной нётупсы ву
хӑт оӆӑӊӑн, мӑта утӑт «це
левое обучение» щирн 
сухуптӑӆыйт. Щиты йи
ӆуп щирн, хӑннєхә еӆӆы 
вәнӆтыйӆты ӑн ки вўть
щӑӆ муй па вәнӆтыӆум 
щирн рәпатая ӑн ки мӑнӆ, 
щи округ бюджет эвӑӆт 
сухуптум вухӑт ӆўв юхӆы 
мӑӆӆэ. Щит «компенса
ция за обучение» щирн 
нємӑтсы па муй арат вух 
ӆўв пӑтэӆа сухуптӑсы, щи 
арат юхӆы мӑты мосӆ. 
Оӆӑӊмит оӆ вәнӆтыйӆты 
тӑхеӆ ки вущкӑӆӆэ, юхӆы 
щи арат вух сухуптӑӆ, муй 
арат оӆ мӑр вәнӆтыйӆты 
вєр тынӆ вәӆ. Медицинс
кой па фармацевтической 
тӑхетн ки вәнӆтыӆӑс, щит 
вәнӆтыйӆты пӑта сухуптум 
вухӑт тумпи наклат вухӑт 
па сухуптӑты мосӆ, щит 
щи вәнӆтыйӆты вєр пӑта 
сухуптӑты вухӑт кӑт пўша 
вәна вєрӆыйт. 

Муй арат вух па хутыса 
ӆўв юхӆы сухуптӑты питӆ, 
щит округ Правительст
ва ёхн лупӆы. Щи вухӑт 
региональной казная 
юхӑтӆӑт. 

Щиты Югра мўв Дума 
ёхн мўӊ региональной 
законодательства вєрӆўв 
тўӊматӆыйт па тўӊщирӑӊа 
ӆэщӑтӆыйт, ӆәӆн ӑӆ мир 
ма еӆӆы ат вәсӑт.

Путӑр хӑншӑс: 
Надежда Вах  

Сәрханӆ вошн Увӑс мирӑт рәт ясӊӑта 
вәнӆтӑты ёх вән мирхот вәс

Вотас тыӆӑщ 24-25-мит хӑтӆӊӑнӑн Сәрханӆ вошн Россия мўвтєӆ Увӑс мирӑт рәт ясӊӑта 
па литературая вәнӆтӑты ёх IV-мит вән мирхот вәс. Тыв Россия 28 увӑс мўв эвӑӆт 500-
кєм вәнӆтӑты хӑннєхә, ясӊӑт ӆєрамтты, вәнӆтӑты нєпекӑт єсӑӆты хуятӑт, вәнӆтӑты вєр 
тәты кәщайт па оса рәпата тәты хӑннєхәйт юхтыйӆсӑт.

Мирхот пўншты ёх 
лупсӑт, тӑта иха 

ӑкмум мир и нумса 
юхӑтӆӑт, хутыса йиӆуп 
щирн няврємӑт рәт ясӊӑ
та вәнӆтӑты мосӆ. Тӑм 
2026-мит оӆ Россия мў
вев президент хәйн «Год 
единства народов Рос
сии», вәнӆтӑты вєрӑт 
тәты министерства ёх 
«Год дошкольного обра
зования» нємӊӑнӑн мӑ
сыйӊӑн. Щиты щи вәӆ, 
айтєӆн, юӆн, щӑӆта хӑтӆ 
мӑр ай няврємӑт тӑйты 
хотн, ай классӑт вўш эвӑӆт 
няврємӑт рәт ясӊӑт сӑмӑӊа 
тӑйты вәнӆтыйӆӆӑт. 

Тӑм мирхота юхтум мир 
рәт ясӊӑта йиӆуп щирн 
вәнӆтӑты вєр оӆӑӊӑн пу
тӑртты питӆӑт. 

Муй Югра мўвн 
рәт ясӊӑт ӆавӑӆты 

пӑта вєрӆы

Щи оӆӑӊӑн округ кәща 
ӆӑӊкӑр нє Елена Майер 
лупӑс:

 Мўӊ округевн увӑс мир 
рәт ясӊӑт ӆавӑӆты оӆӑӊӑн 
нємасыя поступсэт вўй
ман вәӆӆӑт. 2024-мит оӆн 
Сәрханӆ госуниверситет 
хуща нємасыя институт 
пўншсы. Тӑта айӆат ёх 
шуши мир арсыр вєрӑта 
вәнӆтӑты питӆыйт па рәт 
ясӑӊа вәнӆтӑты хуятӑт 
ӆэщӑтты. Ин айӆат ёх ок
ругевн муй Россия мўвев 
па вошӑтн вәнӆтыйӆӆӑт 
ки, ӆыв округ вәнӆтӑты 
вєрӑт тәты департамент ёх 
пиӆа кашащты нєпекӑтн 
ёш посӑт пунӆӑт, ӆәӆн 

нєпекӑӊа вум пийн тыв 
рәпитты кєрӆӑты.

2024-2025-мит оӆ
ӊӑнӑн Сәрханӆ па Ниж
невартовской педуни
верситетӊӑнӑн рәт ясӑӊа 
па литературая вәнӆтӑты 
ёх ӆэщӑтты питсыйт.

Округ вәнӆтӑты вєрӑт 
тәты департамент ёх шуши 
мира вухӑӊ нётупсэтн 
нётӆӑт. Щиты рәт ясӑӊа 
па литературая вәнӆтӑты 
вєра вәнӆтыйӆты айӆат 
ёх кашӑӊ тыӆӑщ 22 щурӑс 
шойт вух ёша хоӆумӆӑт. 
400 студент вухӑӊ нётупсэт 
ёша хоӆумӆӑт. Рәт ясӑӊа 
вәнӆтӑты хуятӑт пӑта «Оп
ращев ясӑӊ ӆавӑӆӆўв» 
нємасыя вухӑӊ премия 
вєрсўв. 2019-мит оӆ вўш 
эвӑӆт округ кәщайт мўв 
иӆпи питы вуй вўты ёх 
пиӆа иха «IT-вўт кәрт», 
2020-мит оӆ вўш эвӑӆт 
«Хӑтӆ мӑр ай няврємӑт 
тӑйты вўт хот – ӑшкола» 
вєр тәӆӑт. 

Рәт ясӊӑт Интернета 
пунты – щит йиӆуп щирн 

рәт ясӑӊ ӆавӑӆты вєр

Щи оӆӑӊӑн Россия 
мўвев арсыр мирӑт вє
рӑт тәты федеральной 
агентствайн рәпитты хә 
Тимур Цыбиков путӑртӑс:

 Интӑм Россия мўвев 
кәщайт тәса нух вантӆӑт, 
муй щирн мўӊ хущева 
рәт ясӊӑт Интернета 
пунты вєр мӑнӆ. Ин циф
ровой нәпӑтн вәӆӆўв, 
щирн йиӆуп щирн ясӊӑт 
ӆавӑӆты мосӆ. Мєт вуӆаӊ 
– щитӑт Увӑс шуши мирӑт 
ясӊӑт пӑта вєрты, вантэ, 

кашӑӊ пурайн рәт ясӑӊӑн 
путӑртты хуят шимӆа 
йиӆ, оцифрованной путӑр 
шимӆ, рәт ясӊӑт ӆєрамтты 
ёх шимӆ, нємасыя ин
формационной техноло
гияйт вәты хуят ищи шимӆ.

Рәт ясӊӑт Интернета 
пунты ки, айӆат ёх па 
няврємӑт щи утӑт хўват 
рәт ясӊӑта вәнӆтыйӆты 
вєритӆӑт. Щит пӑта мо
бильной приложенияйт, 
электронной киникайт 
ӆўӊӑтты утӑт па арсыр 
мультимедийной утӑт 
вєрты мосӆ. Тәняӆ вухаӆь 
ясӑӊ Интернета пунсы, ин 
вепской, юрн, чукотской 
па хӑнты ясӊӑт ӆэщӑтӆыйт. 
Тӑм вєра мосты рәпата 
иха вєрты мосӆ.

Рәт ясӊӑта 
вәнӆтӑты вєр

Еӆӆы вәнӆтӑты ёх хәт 
секцияйтн рәпитсӑт, хута 
ӆыв йиӆуп щирн ӆэщӑтум 
рәпатайӆаӆ, вәнӆтӑты 
нєпекӑт єсӑӆты ёх йиӆуп 
учебникӑт оӆӑӊӑн путӑрт
сӑт.

Карелия мўвн вепской 
ясӑӊа вәнӆтӑты нє А.Н. 
Анушенкова лупӑс, мєт 
сыры рәт мўв сӑмӑӊа 
тӑйты вәнӆтӑты мосӆ. 
«Ма рәт мўвєм» хӑншум 
поступсы хўват няврємӑт 
айтєӆн рәт мўв оӆӑӊӑн 
уша вєрӆӑт, мӑӊхӑтӆӑт 
вантӆӑт, вепской ясӑӊӑн 
арӑт хәӆӑнтӆӑт, музея 
ӊхӆӑт. Мўӊ ӑшколаевн 
«Родники живой памя
ти» научной мирхот, «Пе
сенный клубок» фес
тиваль ӆэщӑтӆўв. Щи 

тумпи няврємӑт нємасыя 
кружок хуща рәт мир 
арсыр пурмӑсӑт вєрты 
вәнӆтыйӆӆӑт», – лупӑс 
вәнӆтӑты нє.

Забайкальской мўв 
шуши мир ассоциация 
кәща нє, эвенкийской 
ясӑӊа вәнӆтӑты ими В.А. 
Дармаева лупӑс, ӆыв ху
щеӆа тәп вўӆы тащ ӆа
вӑӆты ёх рәт ясӑӊӑн пу
тӑртӆӑт, щирн рўтьщӑты 
пурайн ӆыв няврємӑт пиӆа 
щив ӊхийӆӆӑт, щӑта эвет-
пухӑт рәт ясӑӊ хәӆӑнтӆӑт, 
путӑртты вәнӆтыйӆӆӑт. 
Эвенкийской ясӑӊ вәнӆ
тӑты ёх ӑн тӑрмӑӆ, щирн 
онлайн щирн урокӑт 
ӆэщӑтты питсыйт. 

Кӑт хӑтӆ мӑр рәпитман 
учителят и нумса юхӑтсӑт – 
щиты вєрты мосӆ, ӆәӆн няв
рєм айтєӆн юӆн рәт ясӑӊ 
ат хәӆӑс, еӆӆы хӑтӆ мӑр 
тӑйты хотн па ӑшколайн 
ат вәнӆтыйс. Щи тумпи 
рәт ясӊӑт Интернета пун
ты мосӆ. «Просвещение» 
киникайт єсӑӆты ёх йиӆуп 
нєпекӑӊ па электронной 
учебникӑт ӆэщӑтты вєр 
оӆӑӊӑн путӑртсӑт. Ин 25 
рәт ясӑӊ вәнӆтӑты пӑта 
киникайт єсӑӆӆыйт.

Юхи хӑщум артӑн ӑк
мум мир лупсӑт, ясӑӊ 
ӆыӆӑӊ, хән няврємӑт рәт 
ясӑӊӑн путӑртӆӑт, щирн 
вән ёха щиты мосӆ вєрты, 
ӆәӆн няврємӑт айтєӆн рәт 
ясӑӊа ат вәнӆтыйӆсӑт.

Путӑр хӑншӑс: 
Людмила Гурьева

ФИННО-УГРӐТ

Удмуртӑт мойӊа юхтыйӆсӑт
Тәнӆуп тыӆӑщ 27-мит хӑтӆӑн Касум вошн Ресурсной центр хуща 

вәйтантупсы вәс. Удмурт мўвев эвӑӆт финно-угорской мир мойӊ 
ёх мўӊ хущева «Культурная мозаика Удмуртии» программа щирн 
юхтыйӆсӑт.  

Мўӊ сӑмӆўв и вєрн 
кӑшет, муй вўрн 

мўӊ ясӑӊӆўв па йис вә
ӆупсы вєрӑт еӆӆы тәты. 
Тӑта путӑртсы, муй щирн 
йиӆуп вәӆупсыйн финно-
угорской мирӑт йис вә
ӆупсы па рәт ясӑӊ вәнӆ
тӑты вєрӑт әмща вєрты па 
муй вўрн еӆӆы рәпитты. 
Вәйтантупсыя мўӊ вош 
мириев юхтыйӆсӑт, ӑктӑ
щийӆсӑт щи хуятăт, хуй
тат некоммерческий тӑхет 
пўншсӑт. Ӆыв путӑртсӑт, 
муй вўрн нумӑсн питсайт 
проектӑт хӑншты па па ар 
мосты вєр оӆӑӊӑн.

Мирхот пўншты пурайн 
Касум кәща нє Алсу На
зырова вўща ясӑӊ иха 
ӑктӑщум хӑннєхуятӑта 
путӑртӑс:

 Вўща вәӆаты! Тӑмхӑтӆ 
мӑӊхӑтӆ – щит м вєр, 
нын кӑт мириев ёх иха 
ӑктӑщийӆсӑты, м нум
сӑт нынана, хуйтат йис 
вәӆупсы еӆӆы тәӆӑт. 

Рәт ясӑӊ ӆавӑӆман тӑя

ты, йис вєрӆан, сорни яс
ӊӑт, йис путрӑт еӆӆы тўва
ты – щит мєт тынӑӊа мўӊ 
вән Россия мўвев пӑта вәӆ.

Касум мириев кўтн ар 
нумсӑӊ хӑннєхә вәӆ. Ма 
нумсємн иса вәӆ Оль
га Александровна Крав
ченко, ӆўв хӑншум сти
хотворенияйт ма иса 
нәмлум па кашӑӊ пурайн 
путӑртӆум. 

Тӑта ресурсный центр 
хуща нумсӑӊ нєӊиет 
рәпитӆӑт, щимӑщ м па 
ӆӑщкам хотые пўншсӑт 
па ин тӑм пищ тӑйӆўв тӑ
та иха вәйтантты, ӆәӆн 
шуши мирӑта па кашӑӊ 
хӑннєхуята проект нєпека 
хӑншты вәнӆтӑты па нётты. 
Нын вєрӆӑн ма ат мӑнӆӑт!

Оӆӑӊмит хӑтӑӆн мойӊ 
хуятӑт Сәрум воша «Этно
культурный центр «Сорум 
мўв» вантты ӊхсӑт. 

Евгений Баженов уд
мурт мир ёхӆаӆ пиӆа и 
ха рәпитӆӑт, тӑта ӆыв 
мўӊева айкеӆ павӑтсӑт, 

муй щирн Удмуртия мўвн 
ӆыв рәпитӆӑт, муйкєм арат 
вух нётупсы хоӆумӆӑт, 
юхтум хәева лыв вєрӆаӆ 
оӆӑӊӑн әмӑщ хәӆӑнтты 
вәс. 

Мўӊ Касум вошевн 
ӆыв Анна Истомина хўӆ 
ӆэщӑтты, артӑсты тӑхия 
ӊхсӑт па вантсӑт, хутыса 
щи тӑхи рәпитӆ. «Люкан» 
нємпи тӑхи кәща нє 
Татьяна Любавина х 
юнтутӑт вєрты оӆӑӊӑн 
путӑртӑс па мойӊ хуятӑт 
ӆўв хущеӆа щит вантты 
ӊхсӑт.

Мойӊа юхтум мир музея 
юхтыйӆсӑт, нюки хотн 
шайн яньщӆтӑсыйт, щӑӆ
та ӆыв пӑтэӆа экскурсия 
вєрсы.

Касум нєӊие Екатерина 
Иночкина путӑртӑс: 

 Амня вошиева Удмурт 
мўвев эвӑӆт мойӊ ёх юх
тыйӆсӑт. ха кӑт ай рәт 
мирие вәйтантсўв, мўӊ ма 
путӑртсўв. Мўӊ проект
ӆўв оӆӑӊӑн лупсўв, муй 

вўрн рәпитӆўв па ар вєр 
оӆӑӊӑн путӑртсўв. Щӑӆта 
ӆыв вән проект вєрты ну
мӑс тӑйӆӑт, щит ки тывӆ, 
фестиваля, ӆыв мўвеӆ 
вантты, мойӊа ӊхты вох
ӆыюв. Ӆывеӆа мўӊ хӑнты 
вәӆупсэв ванӆтӑты, ӆыв 
мўвеӆ вантты па уша па
вӑтты, муй ӆыв вєрты 
хошлӑт. Итәх ӆыв ясӑӊӆаӆ 
мўӊ хӑнты ясӊев пиӆа ха 
мәстӑӆӑт.

Кашӑӊ оӆ мўӊ Россия 
мўвев, округ мўвев хўват
тыйн вухӑӊ нётупсы вўты 
щира арсыр кӑсупсэт 
вәӆ ӆӑт. Хӑннєхуятӑт 
проект нєпекӑт ки тывӆӑт, 
нётупсы вух ёша павӑтты 
пӑкӆӑт, ӆәӆн шуши мира, 
вўӆы тӑйты ёха, вой-хўӆ 
веӆпӑсӆӑты ёха нётты па 
вәӆупсэӆ ма вєрты.  

Тӑм ванӑн и м айкеӆ 
тывӑс – Касум вошн кӑт 
шуши мир община пўншсы. 
Щит Алексей па Светлана 
Тарлинӊӑн «Сорни мўв» 
хотӑӊ ёх община вєрсӑӊӑн 
па Павел Пяк «Шининату 
Илина Нотаку» (щит юрн 
ясӑӊӑн, рўщ щирн «Путь 
предков») община пўншӑс. 

Путӑр хӑншӑс: 
Светлана Рандымова

Вәйтантупсыя юхтум мойӊ ёх

РӘТ  ЯСӐӉ  ӅЄРАМТТЫ  ВЄРӐТ

Ёмвошн оӊӑт пит
ты тыӆӑщн «Ма рәт 
мирєм ясӑӊ» Мўвтєӆ 
шуши мирӑт рәт 
ясӑӊ хӑтӆ па Россия 
мўвн арсыр мирӑт 
ӆәхсӑӊа вәӆты щира 
ӊта пӑсан вєрса. 
Няврємӑт вәнӆтӑты 
«Этнокультурно-об
разовательной тӑхи» 
хущи ясӑӊ тәты хуятӑт 
юхтыӆысӑт.

Шуши мир ясӊӑт нух аӆумты вєрӑт

Ирина Максимовна 
Молданова, филологи
ческой наукайт кандидат, 
Ас-угорской мирӑт инсти
тутн па технолого-педа
гогической колледжӑн 
рәпитты нє, ясӑӊ тәс. Ӆўв 
щӑта няврємӑт шуши 
мир ясӑӊ па культура 
вєрӑт ёха тәтыя вәнӆтӑӆ. 
Вәнӆтыйӆты айӆат ёх 
«Детский этнокультурно-
образовательный центр» 
хущи юхтыӆыӆӑт па вән
ӆум пищӆаӆа тӑта ай 
няврємӑт вәнӆтӑӆăт. Щи 
пийн докладӑт хӑншӆӑт 
па конференцияйн тӑм 
оӆӑӊӑн путӑртӆӑт. Ирина 
Максимовна центр кә
щаята пәмащипа ясӑӊ 
ястӑс. м щи тӑмӑщ тӑхи 
вәӆ, хута шуши мир ясӊӑта 
па вәӆты пищӑта няврємӑт 
вәнӆтӑӆыйт.

Наталья Ивановна 
Величко, культурология 
наукайт кандидат нє, ар 
оӆ «Институт развития 
образования» хущи рә
питӆ. Ӆўв ясӊӑӆ мӑнӑс, 
муйсӑр вәнӆтӑты пищӑт 
шуши мир вәӆупсы оӆӑӊӑн 
ай няврємӑт вәнӆтӑты 
ёха мосӆ путӑртты па 
ванӆтӑты. Ӆыв округев 
ӆуваттыйн шуши мир 
«Рәт ясӑӊа вәнӆтӑты 
ёх кӑсупсы» вєрӆӑт. 
2023-мит оӆ вўш эӆты 
«Школа Министерства 
просвещения» йиӆуп 

программа тәӆӑт. Наталья 
Ивановна лекцияйт шуши 
мир вєрăнтты па йис пурайн 
вәӆум оӆӑӊӑн хӑншӑс па ин 
тӑта ай няврємӑт вәнӆтӑты 
ёха ӆўӊӑтӆӑӆэ. 2025-мит 
оӆн ӆыв «Семьеведение» 
программа хӑншсӑт па 
ӑшколаята китсӑт.  

Софья Максимовна 
Каксина, ӑшколайн ай 
няврємӑт вәнӆтӑты нє, 
«Почётный работник 
сферы образования РФ» 
нєм тӑйты хуят, тӑмхӑтӆ 
ӊта пӑсанӑн ясӑӊ тәты 
щира Касум кәрт Нуви 
сӑӊхум район эӆты юхтӑс.

Ма ӆўвеӆ иньщӑссєм, 
муй оӆӑӊӑн путӑртты питӆ, 
па ӆўв ястӑс: 

 Ма Касум кәрт ӑшко
лайн ай няврємӑт вәнӆ
туман 37 оӆа щи йис. Хӑн
ты ясӑӊ тәты вет оӆ мӑр 
рәпитсум. Щӑӆта хӑнты 

ясӊев па ин тӑм хӑтӆ вән
ты щи лӑп тәхӑрса.

Тӑмхӑтӆ еша путӑртӆум, 
муй иты ма няврємӆам 
хӑнты ясӑӊа вәнӆтӑӆӆам. 
Сыры оӆӊитӆўв ясӊӑт 
вәнӆтӑты: хотн тӑйты 
войт, вәнт войт оӆӑӊӑн, 
щӑӆта яӊ вәнта ӆўӊӑтты 
вәнӆтыйӆӆўв, хот пур
мӑсӑт, ӆәмӑтсухӑт па па 
ясӊӑт вәнӆтӑӆўв. Щит
ӆўв вәнӆтӑӆўв, щӑӆта 
айӆтыева щи сӑӊӆўв 
глагол пиӆа, прилага
тельной пиӆа ха кӑрт
ӆӑӆўв. Ищиты айӆтыева 
путӑртты вәнӆтыйӆӆўв. 
Щӑӆта предложенияйт 
вєрӆўв. Хурӑтн ванӆтӑӆ
ӆам, арсыр пурмӑсӑт уро
ка тәтьӆийӆӆум. Щитӆўв 
вантӆўв, мсыева вәнӆ
тӑӆўв. Щӑӆта кӑт хуят и 
ещаӆт путӑртӆӑӊӑн, вўща 
вєрӆӑӊӑн, муӆты вохӆӑӊӑн, 
муӆты мӑӆӊӑн, пәмащипа 
лупӆӑӊӑн. Щӑӆта оӆӑӊмит-
кимит классӑн, хәӆмит 

классӑн еша ай путрыет 
вєрӆўв, хән нӆмит класса 
юхӑтӆўв, щӑта ай моньщӑт 
хўватн сценкайт вєрӆўв. 
Щиты айӆтыева хӑнты 
ясӑӊ щи вәнӆтӑӆўв. Хәнты 
и ӆапӑтмитн хәӆум щос 
вәс, ин тәп и щос тӑйӆўв. 
И щосэв оӆăӊмит ăсмена 
пийн, хуйтат веӆщи ӑш
колая юхӑтӆӑт? Хәнты 
щиты вәс, ин и щос мӑр 
няврємӆўв хӑнты ясӑӊа 
муй щирн вәнӆтӑӆӆўв? Ма 
классємн 14 няврєм вәӆ. 
Юрнӑт, хӑнтэт, и рўщ ай ики, 
эви аршӑк. Щатьщащиӆаӆ 
хӑнты ясӑӊӑн путӑртӆӑт, 
ӑӊкиӆаӆ-ащиӆаӆ ӑнтә. Юрн 
ясӑӊӑн ёхӆўв ӑӊкиӆаӆ-
ащиӆаӆ ма путӑртӆӑт. Мўӊ 
хӑнты ёхӆўв па рўщ пєлка 
иса щи питсӑт.

Еӆ ӆы па Ёмвошӑӊ 
вәнӆтыйӆты вєрӑт тәты 
институт, ай няврємӑт ӆа
вӑӆты па вәнӆтӑты хуя
тӑт, няврємӑт вәнӆтӑты 
хуятӑт, Сўмӑтвош район 
Саранпауль вош эӆты 
шуши мир пурмӑсӑт вєрты 
па ёнтты хот ёх па путӑр 
тәсӑт.

Щи пийн ӆыв кўтэӆн 
ясӑӊ мӑнӑс, муй щирн 
мсыева шуши мир рәт 
ясӊӑт па вәӆупсы пищӑт 
нух аӆумты.

Путӑр хӑншăс: 
Наталья Краснопеева

С.М. Каксина ӊта пăсана юхтум нєӊăт

ӊты пăсана юхтум хуятăт. Н. Краснопеева вєрум хурӑт

ШУШИ  МИР  МӐӉХӐТӅӐТ

Тәнӆуп тыӆӑщ 27-мит хӑтӑӆн, «Торум Маа» йис пурмӑсӑт  шавиты хот мєт вуӆаӊ рєп 
ӆаӊӑӆн Ёмвошн вәӆты хӑнтэт, вухаӆят, юрнӑт па сыр-сыр вошӑӊ мир хӑннєхуятӑт тӑм 
оӆн йиӆпа юхтум «Тыӆӑщ поры» тәса па мсыева порыӆӑсӑт. Щимӑщ мӑӊхӑтӆ йис вўш 
эвӑӆт мўӊ хӑнты ёхӆўвн шєӊк ма па сӑмӑӊа тӑйсы. 

Ёмвошн «Тыӆӑщ поры» вєрсы

Советской лащ оӆӑтн 
щит иса хуӆтпєӆы 

юрємӑты питсы. Муй щирн 
хӑннєхуятӑт катра вәсӑт, 
вой-хўӆ веӆпӑсӆӑсӑт, вў
ӆєӊ тащӆаӆ еӆӆы тӑйсӑт, 
пухӆаӆ-эвиӆаӆ єнмӑӆсӑт 
па кашӑӊ пўш ӆәӊха-
каӆта пойкщӑсӑт, ӆәӆн 
ӆыв вәӆупсы щирӆаӆ м
сыева па тәса ат мӑнсӑт, 
тумтака еӆӆы ат вәсӑт 
па муӆты ӆавӑртӑӊ па 
нўшайӊ вєрӆаӆ вәӆты-
хоӆты кўтӑтн еӆӆы и пўша 
аӆ па вантсэӆ. Щи вєрӑт 
пӑта тӑм мӑӊхӑтӆ катра 
хӑнтэтн тўӊщирӑӊа щи ӆэ
щӑтыйӆса, ӆәӆн хӑннєхә 
тӑм тәрум иӆпийн ма 
ат вәс.

Мўӊ тӑм кўтн нємасыя, 
айкеӆ вўты щирн, «Торум 
Маа» музей хотн сыр-сыр 
йиӆуп поступсэт ӆэщӑтты 
тӑхи кәща Вячеслав Кон
дин иньщӑссўв, муй щирн 
хӑщум оӆӑтн хӑнты мир 
йис мӑӊхӑтӆ тўӊщирӑӊа 
вєрты питсы. Ӆўв лупӑс:

 Ма ин щиты лупты 
вєритӆум,  «Тыӆӑщ поры» 
тәп тӑта мосванӑн иса 
2011-мит оӆ вўш эвӑӆт 
Ёмвошн «Торум Маа» му

зей хотн вєрты питсы. Тӑм 
хӑнты мирев мӑӊхӑтӆ 
йис пураитн увӑс мўв хӑн
тыӆўвн шєӊк ма па сӑ
мӑӊа тӑйсы. Айӆтыева хӑн
тэтн юрємӑты щи питсы. 

Имуӆтыйн Нуви сӑӊхум 
вошн Венгрия хон пєлӑк 
ученой ими Ева Шмидт 
«Увӑс мўв хӑнтэт арӑӊ-
моньщӑӊ архив» пўншӑс. 
Щи тӑхийн наука щирн 
рәпитум нєӊӑт ушӑӊа-
сащӑӊа тӑм хӑнты мирев 
мӑӊхӑтӆ вєрсӑт. Щӑӆта 
щит иса кашӑӊ оӆ округев 
ӆуватн па тӑта «Торум 
Маа» музей хотн порыӆӑты 
питсўв. Мўӊ йис пурмӑсӑт 
шавиты хотэвн рәпитты 
нєӊӑт мєт оӆӑӊӑн арсыр 
йирєсты щирн тӑйты хотӑӊ 
войт хурасӑт паӆӆӑт. Тӑӆ 
сухӑнтты кємн Асэв па 
юханӆўв хуща йиӊкев 
хӑӆӑӆ. Щит пӑта йиӊкӑтн 
хўӆ па шимӆа йиӆ, щӑӆта 
вәнтӑтн вой ищиты шим
ӆа йиӆ. Щи киньща тӑӆэв 
сухнуптӑты пураитн хӑн
ты ёхӆўв ищиты тӑм юхи 
хӑщум оӆӑтн «Тыӆӑщ по
ры» мсыева порыӆӑты 
питсӑт. Щиты поры щирн 
вєрум ӆоньщӑӊ пӑсана 
арсыр ӆєтутӑт пунӆыйт. 

Щӑӆта йисӑӊ-нәптӑӊ хӑн
нєхуятӑт хӑтӆэв мӑнты 
щирн ух пунӆӑт па йиӆ
па єӊумты тыӆӑщ пєӆы 
вантман вохӆӑт, ӆәӆн тӑм 
оӆн иса кашӑӊ хӑннєхә 
тумтака па тӑӆаӊа хоттєӆ 
хуятӆаӆ пиӆа ат вәс. Вой-
хўӆ веӆпӑс вєрӑт муй вўӆы 
тащӑт тӑйты щирӑт еӆӆы 
ищиты тәса па хурасӑӊа 
ат мӑнсӑт.

Хән пойкщӑты вєрӑт 
сухнуптӑӆыйт, щи пурайн 
вән хӑннєхәйт ай ёх пиӆа 
порыӆум пӑсан хуща 
юхӑтӆӑт па ӆєты щи питӆӑт. 
Щиты Ёмвошн «Тыӆӑщ 
поры» юхи хӑщум оӆӑтн 
«Торум Маа» музей хотн 
щи ӆэщӑтӆа. 

Тӑм пўш «Тыӆӑщ поры» 
пурайн пойкщӑты щирӑт 
вєрты пӑта Сәрханӆ район 
эвӑӆт кӑт хӑнты хәйӊӑн 
юхтыйӆсӑӊӑн, щит Данил 
Николаевич Покачев па 
Анатолий Николаевич 
Ачимов. Ӆын айкеӆ тәс
ӊӑн, мӑтты ки, щи мӑӊ
хӑтӆ увӑс хӑнтэт хуща 
ищи «Вурӊа хӑтӆ» иты йис 
пураитн тывӑс.

Ӆын ясӑӊӆаӆ щирн, щит 
шєӊк әмӑщ па мосты по
рыӆӑты вєр сыр-сыр хӑн
ты мирӑта. Щи унтасн, 
вантэ, йис мӑӊхӑтӆӑт 
тӑм хӑтӆӑт вәнты ма еӆ 
тӑйӆыйт.

Щӑӆта щи вєр шєӊк м, 
хуты кашӑӊ пўш хӑнтэт 
Тыӆщев еӆпийн пойкщӑ
ӆӑт па тумтака, тӑӆаӊа 
вәӆты щирӑт, тащӑӊ вой-
хўӆ веӆпӑс вєрӑт ӆывеӆа 
вохӆӑт.

Щи киньща вошӑӊ 
хӑннєхуятӑт мӑӊхӑт
ӆэӆа ӑктӑщты кўтн мўӊ 
шуши мирӑт Югра мўвн 
закон щирн ӆавӑӆты нє 

Людмила Алфёрова пи
ӆа вәйтантыйӆсўв па 
путрємӑсўв. Ӆўв па тӑм 
«Тыӆӑщ поры» мӑӊхӑтӆ 
пӑта щиты путӑртӑс:

 Мўӊ йисӑӊ-нәптӑӊ 
хӑннєхуятӆўв пиӆа кашӑӊ 
пўш иса иха нумсӑт вєрсўв, 
муй хурасуп мӑӊхӑтӆӑт 
мўӊева порыӆӑты рӑхӆ 
па муйсӑр утӑт ӆыв кўтэӆн 
мӑӊа еӆӆы тӑйты мосӆ. 
Пирӑщ ёхӆўв путӑртсӑт,  
«Тыӆӑщ поры» – щит шєӊк 
мосты мӑӊхӑтӆ. Щит 
кашӑӊ тӑӆ сухӑнты кємн 
порыӆӑты мосӆ. Щи пу
райн ӑнтә тәп мўӊ ёхӆўв, 
сыр-сыр мир хӑннєхуятӑтн 
«Тыӆӑщ поры» ищиты ма 
па сӑмӑӊа еӆӆы тӑйты па 
питӆы.  

Щӑӆта «Тыӆӑщ поры» 
мӑӊхӑтӆа ӑктӑщум вошӑӊ 
хӑннєхуятӑт еӆпийн Ас-
угорской «Хӑтӆые» театр 
хурамӑӊ ванӆтупсы вє
рӑс, муй щирн Тыӆӑщ икев 
тӑм нуви тәрум иӆпийн 
тывӑс. Муй иты ӆўв мєт 
оӆӑӊӑн вәс, мӑта тӑхета 
ӊхӑс, муй хурасуп нєӊӑт 
пиӆа вәйтантыӆӑс па муй 
щирн тәрум нўмпийн 
ӆоӆьты питӑс. Хән па тӑ
мӑщ ванӆтупсы сухнуп
тӑсы, ӆоньщӑӊ пӑсан 
еӆпийн йисӑӊ-нәптӑӊ 
ёхӆўв Тыӆӑщ икев пєӆа 
пойкщӑсӑт. Ӆыв тӑм ет
найн тумтак вәӆупсы щир 
ӆывеӆа вохсӑт, ӆәӆн вой-
хўӆ веӆпӑс муй вўӆы ӆа
вӑӆты вєрӆаӆ тўӊщирӑӊа 
еӆӆы ат мӑнсӑт.

Юхи хӑщум кўтн во
шӑӊ хӑннєхуятӑт «Тыӆӑщ 
порыйн» порылум ӆєту
тӑт ӆєсӑт па каврум шай 
яньщсӑт. 

Путӑр хӑншӑс: 
Владимир Енов

«Тыӆӑщ поры» мӑӊхӑтӑӆн вәӆум ёх. В. Енов вєрум хур

Ас хӑӆты тыӆӑщн 
28-мит хӑтӆӑн «Реки 
жизни обских угров» 
ванӆтупсэт вєрты хот 
йитн «Торум Маа» 
пурмӑс ӑкӑтты па ша
виты хот хуща «Хӑн
нєхә исӑт ӊхты пӑнт 
хўват» ӑктупсы вәс, 
щӑта путӑр мӑнӑс 
хӑнтэт вєрты вәӆмӑт 
оӆӑӊӑн па муй вўрн 
щи вәӆмӑт пєӆа тӑм
хӑтӆ вәӆты хӑннєхәйт 
вантӆӑт. 

Хӑннєхә исӑт ӊхты пӑнт хўват

Вәйтантупсыя арсыр 
мир ӑкумсӑт, щӑта 

вәсӑт учёной щира вәӆты 
ёх, пурмӑс ӑкӑтты па 
шавиты хотӑтн рәпитты 
мирев, вәӆмӑт вєрты па щи 
вәӆмӑт тўӊматты хӑнтэт 
па арсыр мир, мӑта хуятӑт 
увӑс мирев йис вәӆупсы 
уша вєрты каш тӑйӆӑт.

Проект нєпек Марина 
Викторовна Кабакова 
хӑншӑс па вєрӑс. Ӆўв мєт 
оӆӑӊ ясӑӊ вўс па мир 
ещаӆт путӑртӑс, муй вўрн 
ӆўв щимӑщ нумӑсн юхӑт
са, муй вўрн Касум вошн 
«Касум ёх» хуща щимӑщ 
вәӆум вантты хот йит 
вєрӑс.

Тӑм проект мухты кӑӆ, 
муй вўрн йис нумсӑт, йи
сӑн тӑйты пищӑт тӑм вәӆ
ты хӑтӆ вәнта юхӑтсӑт, 
муй щи йис вєрӑт оӆӑӊӑн 
тӑмхӑтӆ вәӆты мирев нә
мӑсӆ, муйкєма ӆыв щи вє
рӑт шавиман тӑйты каш 
тӑйӆӑт. 

Ӆўв ясӊӑӆн, тӑмӑщ ну
мӑсн ӆўв юхӑтса, хән йис 
вєрӑт оӆӑӊӑн нәмӑсты 
питӑс, муй вўрн хӑнты ми
рев нумсӑт йис митрайт 
мухты ӆэщӑтты. Вәӆмӑт 
вєрты хот – щит йиӆпа 
єнумты айӆат мирев пу
тӑра хущты тӑхи, щи мирев 
йис ёхӆаӆ вәӆупсы пєӆа 
кєрӑтты. Щӑта путрӑт хӑн

нєхәйт ӆыпи нумсӑт оӆӑ
ӊӑн мӑнсӑт, муй вўрн щи 
нумсӑт муй па сӑм кăши 
вєрӑт вәӆмӑт мухты ши
ваӆӑты па хӑннєхәя нётты. 
Вәӆмӑт вєрты хота юхӑт
ты мирев шай яньщман 
вәӆмӑт путӑртӆӑт, каш ки 
тӑйӆӑт, щӑта рўтьщӑты пищ 
па вәӆ, щӑта хӑшапӑӊ усум 
лотӑт ӆэщӑтман вәӆӆӑт. 

Ӑкмум мирев хӑнтэт вә
ӆум вєрты митрайт оӆӑӊӑн 
путӑртсӑт, муйсӑр хурасуп 
вәӆмӑт вәӆӆӑт, мӑта утӑт 
йинумӆӑт, мӑта утӑт ӑнтә 
па муй пӑта. Хӑнты мирев 
йис вәӆупсыйн вәна вум 
ёхӆўвн мир вәӆмӑт вант
ман тӑйсайт, щимӑщ пищӑт 
вәсӑт, вәӆмӑт мухты уша 
вєрӑнтса, хӑннєхә муйсӑр 
еӆӆы вәӆты пӑнт тӑйӆ, еӆ
ӆы вәӆты сурт тӑйӆ, щитӑт 
оӆӑӊӑн путӑр щи мӑнӑс.

Хӑнты щирн хӑннєхә 
вәӆмӑта питӆ, хән исӑӆ ӆы
паща ӊхӑӆ па мўвӑт хўват 
шәшийӆ, иӆ мўва ӊхӑӆ, 
нўм мўва ӊхӑӆ, хӑннєхә 
нух сайкумтаӆн щи исэн 
вантум вєрӑт щи нәмӆӑӆэ. 
Тәх щос хӑннєхә м вәӆмӑт 
вантӑӆ, щирн еӆӆы мӑнты 
ёшӆ пайӆы, тәх щос па 
атум вәӆума питыйӆ, щирн 
ӆўвеӆа нётты мосӆ, атум 
вәӆмӑӆ ӑн йинумты пӑта.

Вәӆум вєрты хот нумӑсн 
мирев юхӑтса, щит и щи
ра, хән Т.А. Молданова 
«Архетипы в мире сно
видений хантов» моног
рафия хӑншӑс, кимӑт щира 
па мирев иса пўш тӑмхӑтӆ 
вәнта вәӆмӑт кўтӆаӆн пу
тӑртман вәӆӆӑт. Татьяна 
Александровна хўв мӑр ар 
мир эвӑӆт вәӆмӑт хӑншман 
вәс, па йис мӑӊ моньщӑт-
путрӑт вәӆмӑт пиӆа иха 
тўвман щитӑт киникая щи 
ӆэщӑтсӑӆэ.

Ӑкмум ёх хўв мӑр ара 
мӑнты каш ӑн тӑйсӑт, хўв 
мӑр вәӆумӆаӆ оӆӑӊӑн 
кўтӆаӆн путӑртсӑт па щи 
вәӆмӑт мухты єнмум йис 
мўвиет-йиӊкиет путрӑт 
вўша юхӑтсӑт па муй 
вўрн щи йис вєрӑт ӆыв 
нумсэӆн хӑщман вәӆӆӑт. 
Ӑкмум мирева Татьяна 
Александровна пиӆа вәй
тантыйӆты мєт әмӑщ вәс, 
вантум вәӆумӆаӆ ӆўвеӆа 
путӑртты па уша вєрты, 
муй пӑта щимӑщ вәӆмӑт 
вантсӑт, м пӑта муй па 
атум пӑта. Атум вәӆум ки 
тӑйсӑт, хуты вєрты, муй 
вўрн щи суртӑта ӑн хойты, 
муй вўрн еӆӆы вўншты. 
Па и вєр иньщӑсса, муй 
вўрн тӑм йисн наука щи
ра вәӆты ёх вәӆмӑт пєӆа 
вантӆӑт. Йистєӆн вәӆмӑт 
ӆэвӑса хуятӑта ӑн пу

тӑртыйӆсайт, ӆавӑрт вә
ӆум хӑннєхә ки вантӑс, 
щи вәӆум тәп вәна вум 
хӑннєхәя путӑртыйӆса. 

«По сакральным тро
пам души» нємуп вєр – щит 
«Касум ёх» вєрты вєрӑт 
ай пўлые, щӑта рәпитты 
ёх каркама вәӆӆӑт, арсыр 
вєрӑт вєрӆӑт, йис хӑнты 
вєрӑт ӆыӆӑӊа хӑщуптӑты 
нумӑсн вәӆӆӑт, па щи вєрӑт 
ин щи ванӆтӑсӑт. Ӆыв сыр-
сыр ванӆтупсэт, сыр-сыр 
вәйтантупсэт ăктыйӆман 
рәпитӆӑт.

Тӑмӑщ вәӆмӑӊ вєрӑт 
ӆыв ищи вана тӑйман вәӆ
ӆӑт, вәӆмӑт мухты хуты 
хӑннєхә ӆыпи нумсӑӆ ма 
кӑӆ, вәӆмӑт мухты вәӆупсы 
ӆавӑрт сурт ӆэщӑтты пищ 
вәӆ. Муй ясӑӊ мухты ӑн 
шиваӆӑӆн, щит вәӆум 
мухты уша йиӆ. 

Ӑкмум ёх путӑрн, тӑм
хӑтӆ айӆат ёх ищи йис 
вєрӑт пєӆа кєрӆӑты питсӑт, 
йис ёх путрӑт хәӆӑнтӆӑт, 
йис ёх вєрум вєрӑт вєрты 
каш тӑйӆӑт. Щит пӑта 
пурмӑс ӑкӑтты па шавиты 
хотӑтн айӆат ёх пєӆа вант
ман вєра ма рәпитты 
мосӆ, ӆыв нумӑсӆаӆ тўӊ ӛш 
пєлка кєрӑтты пӑта.

Путӑр хӑншӑс: 
Пётр Молданов   

Ёмвошн оӊӑт питты тыӆӑщн 27-28-мит хӑтӆӑтн округ вўӆєӊ ёх кӑсупсы вәс. А.В. Филипенко 
нємпи ӆухн хӑтӑтьӆяты хӑрн Югра хущи XI-мит кӑсупсыя вўӆєӊ ёх округ кәща Кубок хоӆумты 
юхтыӆысӑт. Щит Нуви сӑӊхум, Сўмӑтвош, Сәрханӆ, Нижневартовской, Ханты-Мансийской, 
Нефтеюганской районӑт эӆты па Когалым вош эӆты ёх вәсӑт. Тӑта 30 шуши мир вўӆєӊ хә 
па нє хуятӑт кӑссӑт. 

Югра вўӆєӊ ёх XI-мит кӑсупсы 
Кăсупсыя юхтум хуятăт. Н. Краснопеева вєрум хурăт

Вўӆєӊ ёх оӊӑт питты 
тыӆӑщн 27-мит хӑ

тӑӆн шуши мир вєрӑт 
әхтыйн Уполномоченной 
нє Людмила Алфёрова па 
округевн хӑннєхә вєрӑт 
әхтыйн Уполномоченной 
хуят Наталья Стребкова 
пиӆа вәйтантыйӆсӑт. Щӑӆта 
вәйтантупсыйн вәсӑт: вой-
хўӆ, ӆєтутӑт єнмӑӆты па 
арсыр веӆпӑсӆӑты вєрăт 
тәты тӑхи кәща ӆӑӊкӑр 
хә Александр Зорин; мўв 
иӆпи питы вуй па газ вў
ты вєр па мўвӑт-автӑт, 
йиӊкӑт ӆавӑӆты вєр тә
ты департамент эӆты 
Евгений Лавров; округ 
вәӆупсы вантман тӑйты 
департамент эӆты Юлия 
Кошелева.

Наталья Васильевна 
СВО хущи ӆаӆясты ёх па 
ӆыв щемьяйӆаӆа нётты 
вєрӑт оӆӑӊӑн путӑртӑс. 
Ӆўв шуши мир вўӆєӊ ёх па 
вой-хўӆ веӆпӑсӆӑты хуятӑт  
оӆӑӊӑн ястӑс, ӆәӆн муй 

щирн ӆыв ӆаӆя аӆ вохсайт. 
Людмила Александров

на путӑртӑс шуши мир 
йис поры вєрӑт шавиты 
оӆӑӊӑн, ӆәӆн тўӊа-щирӑӊа 
еӆӆы вәӆты щира. Еӆӆы 
путӑр шуши мир ясӑӊ, 
культура, йис вәӆты пищӑт 
шавиты оӆӑӊӑн мӑнӑс. 

Алексей Семёнович 
Тарлин щӑта путӑртӑс: 

 Ма вўӆы ӆавӑӆман 
вәнтӑн вәӆӆум, вой-хўӆ 
веӆпӑсӆӑты щира билет 
тӑйӆум, щӑта печать 
вәӆ, тәп веӆпӑсӆӑты 
ӑнт єсӑӆӆаюм. Ма вўӆы 
ӆавӑӆман вәӆты мўвєм 
Реестра ТТП ( территория 
традиционного природо
пользования) щира ӑн 
хӑншум. Округ кәщаева 
Руслан Николаевича тӑм 
оӆӑӊӑн ясӑӊ тәсум. Ӆўв 
мӑнєма ястӑс, ӆәӆн щит 
вўраӊӑн мосӆ вәтща округ 
реестр вєрты. Щи пурайн 
тәп тӑм вєр еӆӆы мӑнӆ. 

Тӑм вәйтантупсы сух
нум пийн вўӆєӊ ёх 
нєпекн экзамен хӑншты 
мӑнсӑт, па хуӆыева хура 
вўсайт.

Тӑта вўӆы хотӑт омӑс
ӆайт. Кашӑӊ щемья вўӆы 
хотн ӆєтутӑӊ пӑсан вєрсӑт. 
Етноӆа хошум хотн ӆєту
тӑӊ анӆаӆ вєрум пӑсанӑта 
тәсӆаӆ, ӆәӆн нємасыя ко
миссия уӊӑӆӆаӆ ат хой
ӆясӑт па щи пийн ястӑсӑт, 
мӑта вўӆєӊ хотӑӊ щемья 
нух питӑс.

Ма тӑта Касум мўвн 
вәӆты нєӊие Мария 
Ивановна Игишева пи
ӆа вәйтантыйӆсум, па 
иньщӑссєм, муй арат 
пўш ӆўв тӑмӑщ кӑсупсыя 
юхтыӆыйс па муйсӑр 
хӑнты ӆєтутӑт ин вєрсӑт? 
Ӆўв щи ястӑӆ: 

 Ма тӑм нӆмит пўш 
щи юхӑтсум. Оӆӑӊ пурайн 
тӑмӑщ кӑсупсыйн мўӊ 
оӆӑӊмит тӑхи вўсўв па 

ишӑк нєпекн, м мойӆуп
сэтн мӑсаюв. Мўӊ рәт 
«Ильбигорская» община 
ёх, ма щӑта кәщая вәӆӆум. 
2016-мит оӆн тӑм оӆӑӊӑн 
нєпекӑт вєрсум. Тӑта мўӊ 
ай няврємӑт хӑнты ясӑӊа 
вәнӆтӑӆӆўв, вәнт вой, хӑр 
вой веӆпӑсӆӑты пищӑта 
вәнӆтӑӆӆўв, воньщумут, 
нохӑр ӑкӑтӆўв па иса 
шуши мирев вәӆты пищӑт 
шавиӆўв. Мўӊ шуши мў
вева тәп ӆўӊӑн ӊхӆўв, 
шєӊк хўвн 150 километ
ра вўшн Касум кәрт эӆты 
вәӆ. Тӑмхӑтӆ мўӊ соӆамӑт 
суӆаӊ сорт хўӆ эӆты вєрсўв, 
рўщ щирн ястӑӆа «салат» 
па вўрты воньщумутн 
пунсэв. Хўӆ шаритсўв.  
Нрки хўӆ кавӑртсўв, хо
шум йиӊк пиӆа пӑсана 
омӑссэв. Вўӆы оӊӑт нё
рӑӊ шаритсўв. Вўӆы мўхӑӆ 
эӆты «торт» нянь вєрсўв. 
Вўӆы нюхи кавӑртсўв 
па хошум йиӊкӑӆ вўрты 
воньщумутн пунсэв. Вўрты 

вонщумут, мәрӑх саккарн 
ӆыӆӑтман тәсўв. Хўӆӑӊ 
па воньщумутӑӊ нянят 
вєрсўв. Потум мухсӑӊ хў
ӆые па вўӆы нюхи анӑт 
пӑсана омсӑссўв. Хӑнты 
кәрн вєрум няние па тох
тӑӊвәӆ лыпӑт шай ка
вӑртсўв. 

Тӑм арат хӑнты ӆєтутые 
щи вєрсӑт. Щий юхӑтты 
мойӊ ёх ӆывеӆа сӑма 
мәстӑты вўӆы хот па єп
ӆӑӊ ӆєтутӑӊ пӑсан «МАХ» 
мессенджерн нух питты 
щира па пириӆӑт. 

28-мит хӑтӑӆн А.В. Фи
липенко нємпи ӆухн хӑ
тӑтьӆяты хӑрн Югра хущи 
вўӆєӊ ёх хурамӑӊ вўӆєӊ 
әхӑӆӆаӆн тӑта кӑсупсы 
вєра ӑктӑщсӑт па округ 
кәща Руслан Кухарук вў
ща ясӑӊ ястӑс. Тӑта Алек
сандр Новьюхов, Люд
мила Алфёрова, Степан 
Кечимов па ясӑӊ вўйӆясӑт. 
Ӆыв вўӆєӊ ёха тумтак ёш, 
тумтак кўр ясӑӊ китсӑт, па 
ӆәӆн тӑм кӑсупсыйн нух 
ат питӆӑт.

Тӑмхӑтӆ вўӆєӊ әхӑӆн 
кӑсты, нымӑӆн ӊхты па 
карты сєсы омӑсты, тўт 
х әхӆӑн тўӊа-щирӑӊа 
пунты па тәты, вўӆы кир
ты па вўӆы мухитты, тын
щаӊ вала тӑхты вєрӑт 
ванӆтӑсӑт.

Тӑмхӑтӆ вўӆєӊ әхӑӆн 
мойӊ ёх тәтьӆясайт.  Нє
масыя якты хот вәс. Тӑта 
«Ёмвош ёх» па «Моньщ 
хот» нємпи якты-ариты 
ёх вәсӑт. Мойӊ ёх кєши 
тынєсты хӑрӑт рәпитсӑт. 
Па арсыр кӑсупсы лотӑт 
вәсӑт.

Етноӆа кӑсупсэт етшуп
тум пийн нух питум вў
ӆєӊ ёх мойӆупсэтн мӑсайт.

Округ кәща Руслан 
Кухарук ястӑс: 

 Шєӊк м вантты, муй 
арат айӆат вўӆєӊ ёх тӑм 
кӑсупсыя юхтӑс. Вән 
хуятӆаӆн ма вәнӆтӑсайт. 
Щирн шуши мир вўӆы 
ӆавӑӆты йис пищӑт ӑн 
тӑруптӑӆӆаӆ.

Тӑмхӑтӆ мєт нух питум 
хўятӊӑн – щит Сергей 
Хозяинов (Сўмӑтвош 
район эӆты хә) па Анас
тасия Айваседа (Нижне
вартовской район эӆты 
юхтум нє). Тӑм хўятӊӑн 
округ кәщайн Руслан 
Кухарук мойӆупсэтн па 
снегохотн мойӆӑсайт.

Хә ёх кўтн па Станислав 
Пиналей (Нуви сӑӊхум 
район эӆты) оӆӑӊа пи
тӑс. Ӆўв пеӆн Сергей 
Хозяинов (Сўмӑтвош 
район эӆты) вәӆ. Хәӆмит 
тӑхия Илья Пяк (Нуви 
сӑӊхум район эӆты) йис.

Нє хуятӑт кўтн Анас
тасия Айваседа (Нижне
вартовской район эӆты) 
нух питӑс. Ӆўв пеӆн па 
Людмила Коршункова 
(Ханты-Мансийской район 
эӆты). Хәӆмит тӑхийн па 
Елена Рынкова (Сәрханӆ 
район эӆты). 

Тӑм нух питум ёх 
ишӑк нєпекӑтн па вуӆаӊ 
мойӆупсэтн мӑсайт.

Нємасыя мойӆупсыйн 
ӆэщӑтсайт:

 «Мєт айӆат вўӆєӊ хә» 
– Олег Айваседа (Нижне
вартовской район эӆты); 

 «Нәптӑӆ вәна вум 
вўӆєӊ хә» – Даниил 
Вынгилев (Сўмӑтвош 
район эӆты).

 «Мєт м вўӆєӊ хот»: 
– оӆӑӊмит тӑхи Когалым 
вош эӆты юхтум вўӆєӊ 
ёха мӑсы; 

– кимит тӑхи мойӆупсы 
Сўмӑтвош район эӆты юх
тум вўӆєӊ ёха мӑсы; 
– хәӆмит тӑхи Нуви сӑӊ
хум район вўӆєӊ ёха мӑсы.

Мєт єпӆӑӊ ӆєтутӑӊ 
пӑсанӑт: 

– оӆӑӊмит тӑхи – Ан
риетта Вагнер (Ханты-
Мансийской район); 
– кимит тӑхи – Тамара 
Вынгилева (Сўмӑтвош 
район); 
– хәӆмит тӑхи – «Меж
поселенческой центр 
национальных промыс
лов и ремёсел» (Нижне
вартовской район эӆты). 

Тӑм нух питум ёх ишӑк 
нєпекӑтн па вуӆаӊ мойӆуп
сэтн па мойӆӑсайт.

Путӑр хӑншӑс: 
Наталья Краснопеева

«ХОРей» арӑӊ ванӆтупсы
Югра хуща «ХОРей» нємуп арӑӊ ванӆтупсы 

вєрты оӆӊитса – щит тәрум омсум, мўв ом
сум йис вєрӑт ванӆтӑӆыйт. Тӑм вєр «Конкурс 
культуры 2025» Югра кәща грантӑт хуща 
нух питӑс. 

Екатерина Бурцева па Ангелина Безрукова

Щи нєпек «Югра-
Классик» хуща 

рәпитты имет хӑншсӑт: 
Ангелина Безрукова, 
Екатерина Бурцева па 
Елена Коземиренко. Арӑӊ 
ванӆтупсы нємӆ «ХОРей» 
– щиты рўщ ясӑӊӑн вўӆы 
вошитты вал нємӑтӆа. Па 
щирн ки вўты, щит мўв кў
туп аӊкӑӆ, и пєлкӑӆн иӆ 
мўва хойӆ, кимӑт пєлкӑӆн 
тәрума хойӆ.

Мўӊ округевн тӑм 
проект хуща вєра ар 
хуятӑт рәпитты питӆӑт, 
ӆыв хуӆыева мўӊ Югра 
мўвевн вәӆты ёх. Арӑӊ 
ванӆтупсыйн атэӆт хуятӑт 
атэӆт ариты питӆӑт, пиӆаӊ 
ёх пиӆаӊа ариты питӆӑт, 
щӑӆта па ар хуятӑт иха 
пиӆтӑщман ариты па як
ты ищи питӆӑт. Тӑта ари
ты, якты, нарӑсты питӆӑт: 
арӑӊ ванӆтупсэт хуща 
ариты ёх (щит мӑта ёх кӑ
супсыйн нух питӆӑт па Л. 
Казарновская «Молодая 
опера России» хуща ариты 
ёх) проект; камерной 
симфонической оркестр 
(камерный ансамбль 
«Консоне», струнный 
квартет «QUADRO», Югра 
концертной духовной 
оркестр хуща ариты ёх, 

увӑс мир няврємӑт пӑта 
вєрум искусствайт Центр 
хот хуща вәнӆтыйӆты 
няврємӑт); якты питӆӑт 
(«Смола» якты театр па 
«Югра-Классик» хуща 
вәӆты Академия); увӑс 
мирев йис щира ариты 
ёх; йис щира нарӑсты ёх 
(хӑнтэт, вухаӆь мирев нарӑс 
хн, нын хн, тор сапӑӆ 
хн); «Хӑтӆ» Ас-угорской 
театр ёх хуща рәпитты 
хӑннєхуятӑт; ариты пухӑт 
па айӆат хуятӑт Сәрханӆ 
вош Знаменский нємуп 
колледж эвӑӆт вәӆӆӑт.   

«ХОРей» арӑӊ ванӆтупсы 
Югра мўвев хуща вәӆты 
ёхӆўвн вєрӆа, щитэн ӆапӑт 
арсыр арӑӊ йит щира 
вєрса, кашӑӊ щимӑщ йит 
хуща мўвев омӑсты йис 
вўш эвӑӆт тӑмхӑтӆ вәнта 
хӑнты па вухаӆь мирев 
вәӆупсы ванӆтӑты питӆа. 

Арӑӊ ванӆтупсыя юхӑт
ты хоттєӆ мирев шива
ӆӑӆӑт тәрум омсум, мўв 
омсум йис вєрӑт, хӑннєхә 
муӆтум нәптӑт, вой-хўӆ 
тывум нәптӑт, юханӆўв 
тывум артӑт. Щи йис арӑӊ, 
йис моньщӑӊ нәпӑтн мўв 
ар сўӊӑт эвӑӆт тухӆӑӊ сот
ӆўв, курӑӊ сотӆўв, моньщ 

ёхӆўв, арӑӊ ёхӆўв мўв 
кўтупн ӆоӆьты тәрум ащев 
муӆтум аӊкӑӆ пєӆа щи 
таӆӑссӑт. ХОРей – щит щи 
Мўвев катӑӆты аӊкӑӆ, иӆ 
мўва па нўм мўва мӑнты 
мӑӊ аӊкӑӆ. Щи аӊкӑӆ 
хонӑӊӑн иха юхӑтӆӑт 
ләӊхӑт-каӆтӑт, найт-вәртӑт, 
мєт оӆӑӊ муӆтум имет-икет 
па мўв әхтыйн, мўв иӆпийн 
вәӆты иса хуятӑт па палэт.

Проект щи щира вєрса, 
мӑта тӑхийн тӑм йисн 
ванӆтӑты пищӑт мухты 
йис хӑнты па вухаӆь 
мир вәӆупсы ванӆтӑты. 
Йис увӑс мирев вәӆупсы 
ушӑӊ щира ванӆтӑты пӑта 
проект вєрты ёха Татьяна 
Молданова па Тимофей 
Молданов нётӆӑӊӑн.

Татьяна Молданова 
щи арӑӊ ванӆтупсы оӆӑ
ӊӑн ӆўв тӑйты нумсӑӆ 
путӑртӑс: 

 Арӑӊ ванӆтӑты оӆӑ
ӊӑн проект вєрум ёхӆўв 
щимӑщ нумӑс хўвӑншӑк 
вєрсӑт – щит хуӆна 2024-
мит оӆн. Хӑнты па ву
хаӆь ёх йис вєрӑт ки 
вўты, йис ёх нумсӑт, йис 
ӆәӊх вєрӑт хуӆна ӆы
ӆӑӊа миревн тӑйӆайт, 
араӆ пєлӑк ләӊхӑта, най-
вәртӑта мирев хуӆна 
пойкщуман вәӆӆӑт, хуӆна 
арсыр мӑӊ вєрӑт тӑйӆўв. 
Щит пӑта арсыр мира 
ләӊх вєрӆўв, мӑӊ вєрӆўв 
ванӆтӑты ӆєваса ӑн рӑхӆ. 
Ма щирємн, тӑм ванӆтупсы 
вєрты мирев щи оӆӑӊӑн 
нәмӑсман вәӆӆӑт, щит пӑта 
щи мин, вәна вум кӑтӊӑн, 
щив вохсайман. 

Ма щирємн, хӑнты па 

вухаӆь мирев ар мӑӊ 
вєрӑт, мӑӊ моньщӑт-
путрӑт хуӆна тӑйӆӑт, 
па мосӆ муй ӑнтә щи 
вєрӑт па ёха ванӆтӑты – 
тӑмхӑтӆ щи оӆӑӊӑн вєра 
нәмӑсты мосӆ. Хән ма 
муӆты ӆавӑрт суртӑта муй 
юхтыйӆӆум, муй па ӆа
вӑрт нумсӑтн юхӑтӆаюм, 
иса пўш йис ёхӆам арӑт-
путрӑт нумӑса питӆӑт. Ин 
ищиты щи, Пулум тәрум 
ар нумӑсн вәӆӆум. Тәрум 
ащеӆн китум сорни путалы 
пухиеӆ пуньхиман ар тӑӆ 
мӑр, ар ӆўӊ мӑр ӆўв мӑшья 
хотн омсӑс. Пухиеӆ иса ӑн 
єнмӑӆ. Щирн ӆўв ишнеӆ 
пєлка рăкнуптӑсӆэ, пухӑӆ 
пиӆа ким єтӑс па юхан 
тый пєӆа ӆовӑӆман мӑнӑс. 
Щӑта щи сорнєӊ путалэӆ 
пўпи хура мухємӑс па 
нык навӑрмӑс. Вәнт хўват 
навӑрман нумсӑӆ иса пўш 
ӆыӆӆӑс, шєӊкӆум воя йис 
па ащеӆа нӑптӑс…

Ма щирємн, хӑнты ми
рев йис вєрӑт – щит щи
мӑщ мўӊ сорни путалэв. 
Иса пўш мӑшья хотн мў
ӊева щи вєрӑт шавиман 
тӑйты мосӆ муй па па 
мира ванӆтӑты. Ким ки 
єтăӆтӑӆэв, щирн вантман 
тӑйты мосӆ, хӑнты мирев 
ӆєрӑӆ аӆ тохнємӑӆ, хӑнты 
мирев ӆєрӑӆ аӆ сухнємӑӆ, 
укщума аӆ йиӆ.

Мєт оӆӑӊ пўш арӑӊ 
ванӆтупсы «Югра-Клас
сик» (Ёмвошн) хуща 
ванӆтӑты питӆа – щит 
тәнӆуп тыӆӑщн 2027-мит 
оӆн.

Путӑр хӑншӑс: 
Пётр Молданов

Мӑнум оӆн Пуӆ
ӊавӑт воша вўӆєӊ ёх 
мӑӊхӑтӆа ӊхмємн 
юрн нє Любовь Ха
дычевна Куйбина 
пиӆа вәтаӊа йисум. 
Ӆўв юрн хотн мойӊ 
ёх пӑта шуши мир 
ӆєтутӑт кавӑртман 
рәпитӑс.

40 оӆ хўӆ веӆпӑсӆӑты 
тӑхийн рәпитӆ

Р.Э. Куйбин юрн хотӆ хуща Любовь Хадычевна А. Кугаевскойн мевӆ посн катӆуптăсы

Любовь Хадычевна 
Байдарацкой нӛ

румн сєма питӑс па єнмӑс. 
Щи мўвн юрн ёх вўӆэт 
ӆавӑӆман вәӆӆӑт. Тови 
пурайн ӆыв Увӑс мўва 
Карской щорӑс пєлӑка 
муй па Полярной Урала 
касӑӆӆӑт, сўсн – морты 
мўв, вәнт пєлӑка, щӑта 
вўӆэт пӑта мосты вўӆы 
ӆант єнумӆ, щӑта шєӊк 
ищки тӑӆ пурайн ӆывеӆа 
кєншӑк вәӆты. Любовь 
Хадычевна ӑӊкеӆ-ащеӆ 
вўӆэт ӆавӑӆман рәпит
сӑӊӑн. Ащеӆ Хадыча Худи 
айӆат пураяӆн Вуӆаӊ 
Отечественной ӆаӆьн мў
вев ӆавӑӆман вәс. 

 Ӆўв ӆаӆьн Ленинград 
вош ӆавӑӆман вәс. Щӑӆта 
юхи юхтӑс. Ӑӊкєм нємӆ 
вәс Дарья Александровна 
Затруева. Оӆӊӑӆн ӑӊкєм-
ащєм Аксарка вошн 
вәсӊӑн па рәпитсӑӊӑн. 
Ӛхӑтшӑк нӛрума мӑнсӑ
ӊӑн, вўӆэт ӆавӑӆман вәӆ
ты питсӑӊӑн. Ӆын ӆапӑт 
няврєм єнмӑӆсӑӊӑн. Ай 
пура оӆӆам иса нӛрум 
мўвн мӑнсӑт. Ин упєм па 
яюм хотӑӊ ёхӆаӆ пиӆа 
ин вәнты нӛрумн вәӆӆӑт, 
вўӆэт ӆавӑӆман касӑӆӆӑт, 
– лупӑс Л.Х. Куйбина.

Айӆат пурайн Любовь 
Хадычевна Ямал мўвн 
Белоярск вошн «Бай
дарацкий» совхоз хуща 
вўӆэт тащн юрн хотн 
рәпитӑс. Щи оӆӑӊӑн ӆўв 
лупӑс:

 Щи пурайн ма айӆат 
вәсум. Тәп-тәп икия мӑн

сум. Икєм нємӆ Эдуард 
Николаевич Куйбин. Мин 
нӆ няврєм єнмӑӆсумн. 
Веткєм оӆ вўӆы ӆавӑӆман 
вәсмӑн, оӆӊӑӆн 10-мит 
пиркатайн рәпитсумн, 
щӑӆта – 14-митн. Икєм вў
ӆэт ӆавӑӆман вәс, ма юрн 
хотн иса вєрӑт вєрсум, 
ӆєтут кавӑртсум, ёнтсум. 
Щӑӆта пухєм кӑшитты пи
тӑс, леккарн операцияйн 
вєрсы. Щи пийн мўӊева 
кәртӑн вәӆты мосӑс. Мўӊ 
Ямальской район Са
лемал кәрта мӑнсўв. Щӑта 
ма хўӆ веӆпӑсӆӑты па 
щит эвӑӆт ӆєтут ӆэщӑтты 
тӑхийн рәпитты питсум. 
Пенсия вўша юхӑтсум, тәп 
ин вәнты щи завод хущи 
рәпитӆум. Тӑта мўӊ сорт, 
мевты, паннє па па хўӆ 
сыстамӆўв, щӑӆта хирӑта 
пунӆўв, щӑта хӑншӆўв, 
муйсӑр хӑтӆӑн щи хўӆ тыв 
тәсы, па потӑӆтӑӆўв.  

Любовь Хадычевна 40 
оӆ мӑр Салемальской 
хўӆзаводӑн рәпитӆ. 2025-
мит оӆн хўӆ веӆпӑсӆӑты 

ёх мӑӊхӑтӆ пурайн ӆўв 
«Заслуженный работник 
рыбного хозяйства Ямала» 
вуӆаӊ нємн мӑсы. 

Щи мӑӊхӑтӆ  Са
лемал кәрт хонӑӊӑн 
хўӆ веӆпӑсӆӑты панӑн 
постӑсы, щӑта хўӆ веӆ
пӑсӆӑты ар хуятӑт па кәща 
ёх ӑктӑщийӆсӑт. 

Щӑта Ямал мўв зако
нодательной собрания 
депутат хә Андрей Ку
гаевский Любовь Хады
чевная щи мевӆ пос кат
ӆуптӑс па м па хошум 
ясӊӑт лупӑс. Ӆўв щирӑӆн, 
Любовь Хадычевна Куй
бина рәпата пєӆы сӑмӑӊ 
нє, ар оӆ хўӆ веӆпӑсӆӑты 
тӑхийн ма па тәса рә
питӆ, айӆат ёха ӆўв пєӆэ
ӆа вантман вәнӆтыйӆты 
мосӆ. 

Любовь Хадычевна эвеӆ 
нємӆ Зинаида Эдуардовна 
Куйбина. Ӆўв Тюмень вошн 
университетн юриста 
вәнӆтыӆӑс, интӑм вәнты 
щӑта вәӆ па рәпитӆ.

Роман Эдуардович 
Куйбин – мєт ай пухӑӆ. Ӆўв 
Салемальской ӑшкола-
интернат хущи вәнӆтыӆӑс, 
щӑӆта Санкт-Петербург 
вошн А.И. Герцен нємпи 
институт етшуптӑс. Ямал 
мўва кєрӆӑс, ӆўв Пуӆӊа
вӑт вошн 3-мит ӑшколайн 
ртъяӊ оӆ няврємӑт ис
торияя вәнӆтӑӆ. 

Роман Куйбин айтєӆн 
вантӑс, хутыса ӑӊкеӆ-ащеӆ 
хўӆ веӆпӑсӆуман вәӆӆӑт, 
щирн Пуӆӊавӑт вош пи
тӑрн нёрум кўтупн юрн 
хот омсӑс. Щӑта Любовь 
Хадычевна пиӆа юрн 
хот вєрсӑӊӑн. Мойӊ ёх 
щив юхтыйӆӆӑт па уша 
павӑтӆӑт, хутыса юрн ёх 
нёрумн вәӆӆӑт. 

Ин имет мӑӊхӑтӆ вў
раӊӑн Любовь Хадычев
ная тӛпӑӊ ясӊӑт лупӆўв. 
Тӑӆаӊа, ма хотӑӊ ёхӆаӆ 
пиӆа ат вәӆ! 

Путӑр хӑншӑс: 
Надежда Рагимова

Ӆухн тәса хӑтӑтьӆяты хăнты эви
Тәняӆ ма рәт Ӆорвош районєм эвӑӆт вәнӆтыйӆты щира юхтум эви Алёна Аляба пиӆа 

вәтаӊа йисум. Ӆўв Югорской государственной университет «Физическая культура» 
факультетн 4-мит курсӑн вәнӆтыйӆ. Ӆўв мўӊ редакцияева мойӊа юхтыӆӑс, ма ӆўв пиӆэӆа 
путӑртсум. 

Алёна ястӑс, ӆўв 
2002-мит оӆн Ас 

хӑӆты тыӆӑщ 10-мит хӑт
ӆӑн Ӆорвош район Мужи 
кәртӑн Владимир Сте
панович па Татьяна Вла
димировна Аляба хотн 
сєма питӑс. Ӑӊкеӆ хӑнты 
Озелов рәт эвӑӆт йиӆ. 
Ащеӆ хўӆ веӆпӑсӆӑс, ӑӊкеӆ 
хӑтӆ мӑр ай няврємӑт тӑй
ты хотн ай воспитателя 
рәпитӆ. Ӆыв щемьяеӆн 
хәӆум няврєм сєма пит
сӑт: Алёна – мєт вән эви, 
щӑӆта Вадим пух па По
лина эви. Вадим Ёмвошн 
медколледж етшуптӑс, 
ин Пуӆӊавӑт вошн реа
билитационной тӑхийн 
рәпитӆ, Полина хәтмит 
классӑн вәнӆтыйӆ. Ащеӆ 
ӑнтәма йис, щирн няврє
мӑт айтєӆн ӑӊкеӆа нётсӑт.

Алёна Аляба рәтэӆ оӆӑ
ӊӑн ай тәс:

 Аляба рәтєм Ӆорвош 
район Вершина-Войкары 
кәрт эвӑӆт йиӆ. Щи кәрт 
Войкар Кев юхан хонӑ
ӊӑн омӑсӆ. 

Щатьщащєм вўӆы тащ 
ӆавӆӑс. Щӑӆта рўтьщӑты 
мӑнмаӆн щащєм пиӆа 
кәртӑн хўӆ веӆпӑсӆуман 
вәс. Ӆын ар няврєм тӑй
сӑӊӑн. Мўӊ кашӑӊ рўть
щӑты пурайн ӆыв пи
ӆэӆа Кев хуща па юхӆы 
касӑӆсўв, нётсўв, щирн 
вўӆэт ӆавӑӆты вєр ма 
тӑйӆўв. 

Ин мўӊ яев вўӆы тащ 
пиӆа касӆуптыйӆ. Мӑнє
ма айтєӆн ӆўӊ пурайн Кев 
шәпи касăӆты шєӊк әмӑщ 
вәс, вантэ, щи пурайн Ке
вев шєӊк хурамӑӊ!

Аляба рәтєм оӆӑӊӑн 
путӑртты ки, мўӊ тәс вє
рӑнтты ёх тӑйӆўв, и вә
таӊ хуят – щит Сергей Ва
лерьевич Аляба – ӆўвӑт 
эвӑӆт арсыр хурамӑӊ 
пурмӑсӑт вєрты хә. Мўӊ 
Аляба рәтэв хуща хўӆ 
веӆпӑсӆӑты, вўӆы тащ 
ӆавӑӆты, вєрӑнтты па па 
хуятӑт вәӆӆӑт.

Алёна Восяхово (хӑнты 
щирн Ващ юхан) кәртӑн 
ӑшколайн вәнӆтыӆӑс. Щӑта 
рәт хӑнты ясӑӊа Надежда 
Степановна Аляба вәнӆтӑс. 
Ӑшколайн ӆўв литература 
урок сӑмӑӊа тӑйс, хурамӑӊ 
путрӑт хӑншӑс. Щиты лупӆ:

 Рўщ ясӑӊа па лите
ратурая вәнӆтӑты нєӊємн 
ма ванкўтӆы ишӑксаюм, 
мӑтты ки, ма путрӑт тәса 
хӑншӆум па ӆәӆн еӆӆы 
щи вєра ат вәнӆтыйӆсум. 
Хәнты экономиста вәнӆ
тыйӆты нумӑс тӑйсум. Ма 
ным Елена Владимировна 
Сибарева (Озелова) – Ямал 
мўвн вәтаӊ тележурналист 
нє, ӆўв шєӊк ӆӑӊхас, ӆәӆн 
ма ищи айкеӆӑт ӑкӑтты 

нєӊа ат вәнӆтыйӆсум. Тәп 
ма ӛрӑӊа-щомӑӊа йи
ты вәнӆтӑты нєӊа вәнӆ
тыйӆӆум. Нєпекєм щирн, 
ма няврємӑт кӑсты туриз
ма вәнӆтӑты питӆум. 

Ма, вантэ, ӑшколайн 
ищи кӑсты туризм вєр 
мосман тӑйсум, ванкўтӆы 
Кева ӊхийӆсўв. Интӑм 
пура вәнты кӑсӆум. Щи 
тумпи ванкўтӆы ӆухн 
хӑтӑтьӆяӆум. 

Алёна хӑнты щемьяйн 
єнмӑс, вўӆы тащ пиӆа 
касӆӑс, щирн хӑнты мир 
вәӆупсы ма вәӆӆэ. Пу
тӑртӑӆ:

 Хӑнты щемьяйн єнум
сум, щирн вәӆум, муй 
рӑхӆ, муй ӑнтә. Тӑмхӑтӆ 
ӆәхӑсӆама мўӊ вәӆупсэв 
оӆӑӊӑн хурӆам муй па ай 
кинайт аӆьӆум, ӆывеӆа 
шєӊк әмӑщ, муй щирн 
мўӊ нюки хотн вәӆӆўв, 
муй щирн вўӆы тащ пиӆа 
касăӆӆўв, муй хурасуп 
хурамӑӊ ӑня лыптӑӊ Кев 
мўвєм ӆўӊ пурайн. 

Ма айтєӆн щащєма 
нётсум – хот рәпатайт 

вєрсум, кєпӆ тӑнӑӆсум, 
ёнтсум, сӑк эвӑӆт арсыр 
тўрлопсӑт вєрсум, ин кәм 
ӑн тӑйӆум, тәп щи вєрӑт 
нәмӆӑӆам – тәп оӆӊитӆум 
ки, ёшӊӑӆам имухты вєрты 
питӆӑӊӑн. Ёмвошн ма 
ванкўтӆы арсыр вєрӑнтты 
хӑрӑта ӊхийӆӆум. Тәняӆ 
сўсн «Торум Маа» музейн 
вәнӆтыйӆты хӑрн вәсум па 
Галина Токчевна Шиянова 
пиӆа вўӆы сух тӑнӑӆсум, 
щӑӆта ваньщӑссум па 
тўтщаӊ хир ёнтсум. Ма 
ӑӊкєм па ӆўв упиӆаӆ 
ищи хуӆыева ими вєрӑт 
вєрты хошӆӑт, ваньщӑс
ӆӑт, ёнтӆӑт, тыйӆӑт, сӑк 
кӑрӑтман арсыр хурамӑӊ 
тўрлопсӑт вєрӆӑт. 

Ёмвошев па вәнӆтыйӆ
ты тӑхеӆ оӆӑӊӑн Алёна 
щиты лупӆ:

 Ёмвоша вәнӆтыйӆты 
юхӑтмємн ма имухты уша 
вєрсум, муйсӑр хурамӑӊ 
па тӑм йис щирн вєрум 
вош, муйкєм вән Югорс
кой государственной 
университет. Мӑнєма тӑта 
шєӊк әмӑщ вәнӆтыйӆты. 
Ма ар йиӆуп пиӆнєӊӆам 
пиӆа вәтаӊа йисум. Еӆ
ӆы магистратура хуща 
вәнӆтыйӆты нумӑс тӑйӆум.  

Щимӑщ м хӑнты эви 
пиӆа вәйтантыйӆсум. Ӆў
веӆа м ясӊӑт китӆум – 
еӆӆы ма па тәса ат вәнӆ
тыйӆ, муйсӑр м нумсӑт 
тайӆ – ӆўв вәӆупсэӆн ат 
тывӆӑт! Тӑӆаӊ ёш, тӑӆаӊ 
кўр нӑӊена, Алёна!  

Путӑр хӑншӑс: 
Людмила Шульгина

Алёна Аляба кăсупсыйн



512.03.2026

www.khanty-yasang.ru 13

М  ХӐННЄХӘ  ОӅӐӉӐН

Ёмвошн оӊӑт питты тыӆӑщн мир ӆўӊӑтты хотн мойӊ хуятӑт вәй
тантупсыя юхтыӆысӑт. Алла Иштимирова-Посохова «Обь|Чай» 
нємуп вәйтантупсы хотн Увӑс мирӆ вохыӆыӆӆэ па ӆыв вәӆупсы 
оӆӑӊӑн путрємӑӆӑт. 

Әмӑщ мойӊ маньщи нєӊие

Тӑм хӑтӆ Татьяна Ер
миловна Тарасова 

ӆўв рәт ӆєрӆаӆ па вєрăнт
ты пищӑт оӆӑӊӑн путӑр
тӑс. Татьяна Ермиловна – 
маньщи нєӊие, ӆўв Нуви 
сӑӊхум вошн вәӆ. Сангилев  
ащеӆ пєлӑк йис маньщи 
рәт эӆты вәӆ. 

Ӆўв Сўмӑтвош район 
Кимкъясуй кәртӑн сєма 
питӑс. Щӑта ӑӊкеӆ-ащеӆ 
пиӆа вәс, нивӑӆ класс ет
шуптӑс. Ӆўв ӑӊкеӆ Мария 
Дмитриевна Сангилева 
(Сайнахова) ищи йис 
маньщи рәт ӆєрӑт тӑйс. 
Ӑӊкеӆ тәсыева вєрăнтты 
хуят вәс. Тӑтьяна щи ястӑӆ: 

 Ма ая вәӆмєм пурайн 
аӆӑӊӑн нух вєрӆӑтємн 
вантӆєм, ӑӊким хотхӑ
рыйн ӆампа нувийн ён
тӑсман омӑсӆ. Ма ӆўв 
хущеӆа вана омсумӆум 
па мсыева ӑӊкєм ёнтӑсты 
вєрӆаӆ пєӆы вантӆум па 
нумса пунӆум. Ӑӊкємн 
уӆты партӆаюм: «Айе, няв
рємӑт хуӆна уӆӆӑт, нӑӊ па 
муя тӑта омӑсӆӑн?». Щиты 
айтэӆн ушӑӊа вантман 

ёнтӑсты па сӑк кӑрӑтты 
щи вәнӆтыйӆсум. 

Татьяна Тарасова ăш
кола етшуптумаӆ пийн 
Пуӆӊавӑт воша ГПТУ 
хущи еӆӆы вәнӆтыйӆты 
мӑнӑс. Вәнӆтыйӆты тӑхеӆ 
етшуптумаӆ пийн «Су
довой радиоператор 
река-море смешанное 
плавание» щимӑщ нєпек 
мущатӑс. Азбука Морзе 
пищӑт щира телеграф 
хўват тўтӑӊ хопӑта ясӑӊ 
тәс. Щи пийн рәпитты 
щира Нуви сӑӊхум район 
Сәрум кәрта китса. Щӑта 
икия мӑнӑс, кӑт няврєм 
тӑйсӑӊӑн. Эвеӆ па пухӑӆ 
вәна йисӊӑн, вәнӆтыйӆты 
тӑхиӆаӆ етшуптӑсӊӑн па ин 
рәпитман ӆыв ухэӆ сахат 
тўӊа щирӑӊа вәӆӆӑӊăн. 

Татьяна Ермиловна 
пеньщияя мӑнмаӆ пийн 
икеӆ пиӆа Нуви сӑӊхум 
воша вәӆты щира мӑн
сӑӊӑн. Ӆўв иса вәӆмаӆ 
хўват вєрăнтман вәӆты 
нєӊие, юӆн хән омӑсӆ. 
Нуви сӑӊхум вошн «Увӑс 
хурамӑт» кты хота мӑнӑс. 

Щӑта хӑнты нєӊӆаӆ пиӆа 
иса округ хўват якты хо
тэӆн ӊхӆӑт. Щи тумпи 
Татьяна Ермиловна мўӊ 
округев хўват ар вєрăнт
ты хӑрӑта ӊхӑс. Тәхӑӆ 
тӑхетн вәнӆтыӆӑс сыр-
сыр пурмӑс вєрты, тәхӑӆ 
вєрăнтты хӑрӑтн па ӆўв 
мир вәнӆтӑс. Щиты йис 
пурмӑсӑт шавиты «Торум 
Маа» музей хущи па ар 
пўш вәнӆтӑты хӑрӑта 
юхтыӆӑс. И вєрăнтты 
хӑрн ӆўв пӑӆ сӑк кӑрӑтты 
вәнӆтӑс. Ӆўв вєрум пур
мӑсӆаӆ «Торум Маа» музея 
шавиты щира вўсайт. 

Татьяна Ермиловна 
тәняӆ ван хӑтӆуп тыӆӑщн  
Ляпин маньщет хущи 
вохиӆыса. Щит «Юрты 
Лопаевых» община ёх 
Свердловской область 
Лобва кәртӑн вәӆӆӑт. 
Проект «Наследие корен
ных народов Урала» вет 
хӑтӆ мӑр Татьяна Ерми
ловна шуши ёх маньщи 
рнас ваньщты щирӑта па 
хӑншийн ёнтты пищӑта 
вәнӆтӑс. Щи тумпи па нәй 
посӑт хӑншиӆаӆ муйӆаӆн 

ёнтты вәнӆтӑс. Тӑм оӆ 
па щий вохӆа. Юхӑттаӆ 
пурайн нәй сӑх ёнтты 
вәнӆтӑты питӆӑт. Шуши 
мира шєӊк әмӑщ вәс 
ёнтӑсты вәнӆтыйӆты па 
маньщи ясӑӊ хәӆӑнтты. 
Интернет хўват щи вєр 
оӆӑӊӑн ӆыв вән пәмащипа 
ясӑӊ Татьяна Ермиловная 
китсӑт.

Щи тумпи ӆўв Екате
ринбург воша «Центр 
традиционной народной 
культуры среднего Ура
ла» тăхия вохиӆыса. Щӑта 
«Мансийские сказки. 
Зимние праздники в 
традиционной культуре 
манси» ванӆтупсыйн ӆўв 
вєрăнтты хӑрн хўӆ сух эӆ
ты ай тўтщаӊӑт ёнтӑс па 
ёхӆаӆа мойӆӑсӆэ.

Ин тӑм вәӆум вәйтан
тупсыйн Татьяна Ерми
ловна маньщи ясӑӊӑн 
па рўщ ясӑӊӑн Мария 
Тихоновна Двинянинова 
хӑншум ван путрӑт мўӊева 
ӆўӊтӑс. Шєӊк әмӑщ вәс 
ӆўвеӆ хәӆӑнтты. Тӑмӑщ 
әмӑщ маньщи нєӊие пиӆа 
вәйтантупсы вәс.

Путӑр хӑншӑс: 
Наталья Краснопеева

Т.Е. ТарасоваИмет рнас ваньщăсӆăт.  Н. Краснопеева вєрум хурӊăн

Ӑӊкет хошум ёш рўв
Юӆн шитам, тәп носки тыйты сый сащӆ, щит ӑнтә тәп ӆәмӑтсух, щит хӑннєхә ӆыӆ 

ӆавӑӆты ут. Ваньщавӑт, Поӆнавӑт кәртӊӑн па Нуви сӑӊхум вош эвӑӆт вєрӑнтты нєӊӑт 
сот муӆтас пўнӑӊ носки тыйсӑт. «Ӑӊкет хошум ёш рўв» вєр – тӑм ӑнтә тәп оса вєр, щит 
Россия ӆуваттыйн ӆыӆ шәп, кашӑӊ ут – сӑмӆўв сый, кашӑӊ вєрум ӆәмӑтсух – щит ӆаӆясты 
хуят оӆӑӊӑн ӆавӑӆты ар. 

Мєт оӆӑӊ пўш солда
тӑт пӑта ӑӊкиӆаӆ, 

аӊкаӊкиӆаӆ, щащиӆаӆ, 
имиӆаӆ хошум ӆәмӑтсу
хӑт тыйты вўянтсӑт. Ӆәӆн 
рәт хуятӆаӆ хошум щирн 
ат ӊхсӑт, кўрӊӑӆаӆ па 
ешӊӑӆаӆ аӆ потсыйт. Па 
ӆәӆн ат вәйтсӑт, хуты юӆн 
рәт ёхӆаӆ ӆыв оӆӊеӆн 
нәмӑсӆӑт. 

Айкємн тӑм мосты вєра 
аршӑк хуят катӆӑсыйӆты 
питӑс, волонтёрской тӑхет 
тывты питсӑт, кәща хуятӑт 
ищи нётты вўянтсӑт. 

Тӑмхӑтӆ «Ӑӊкет хошум 
ёш рўв» – щит Россия 
мўвев ӆуваттыйн ар щу
рӑс ими. Муй мєт мосӆ 
ӆаӆясты ёхӆўв пӑта, ӆыв 
щит вєрӆӑт:

 балаклавайт, подшлем
никӑт, маскайт – щит ищки 
па вот эвӑӆт ӆавӑӆты утӑт;

 тыюм хошум пўнӑӊ 
носкет – щӑта мєт мосты 
ут;

 посӑт, ӆўяӊ посӑт –ӆәӆн 
ёшӊӑӆ хошум ат вәсӑт;

 тыюм ван сухӑт, жиле

тӑт – ӆәӆн ищкийн аӆ 
потсыйт;

 сыр-сыр лаӊкупӑт – 
госпиталят пӑта.

Иса кўӆ пўнуп похлӑт 
мосӆӑт па носкет так щирн 
тыйты мосӆ. Кашӑӊ китум 
ӆараща имет ай пищмайт 
пунӆӑт, хута хӑншӆӑт: 
«Пухие, ӆавӆӑсман вәӆа!», 
«Ӆыӆӑӊа юхи юхта!», «Мўӊ 
нӑӊ пиӆэна!».

Ма пухєм ищи щӑта вәӆ, 
хән тыйӆум, нәмӑсӆум, 

мосӑӊ, тӑм щирн ма ӆўвеӆ 
хошмӑӆӆєм, ӆавӑӆӆєм. 
Ма ӑнтә тәп ӆўв пӑтэӆа 
тыйӆум, па ёхӆаӆ пӑта ищи 
вєрӆум. Ӆыв ма пӑтєма пух 
кана вәӆӆӑт.

Ваньщавӑт ӑшкола кәща 
нє Наталья Евгеньевна 
Бусыгина пухӆ ищи щӑта 
ӆаӆясӆ, ӆўв лупӑӆ:

 Хән тыйӆум, мӑнєма 
кєнашӑк йиӆ. Хән теле
визор хўват ӆаӆь оӆӑӊӑн 
айкеӆӑт вантӆум, имухты 
тыйты йинтпӑт ёша вўӆӆам. 
Айӆтыева нумӑсӆам щи 
роммумӆӑт – ма вәӆєм, 

м па мосты вєр вєрӆум. 
Щиты ма нух питты вєра 
нётӆум, ӆәӆн еӆӆы ӆаӆьӆы 
па ма ат вәсўв.

Сӑм вўш эвӑӆт тыюм па 
китум пурмӑс, солдатӑт 
пӑта ӆавӑӆты ута вәӆ. Ӆыв 
вәӆэӆ, юӆн ӆавӑӆӆыйт 
па нәмӆыйт, ӆыв пиӆэӆа 
Россия мўвеӆ ӆоӆь.

«Ӑӊкет хошум ёш рўв» 
вєра кашӑӊ хуята кат
ӆӑсыйӆты рӑхӆ. XXI-мит 
йисн мўӊ ӑнтә тәп пушкан 
унтасн нух питӆўв, сӑмӆўв 
вўш эвӑӆт йиты вєрӑтн 
ищи нётӆўв. Иса Россия 
мўвев ӆуваттыйн имет 
мўӊ рәт мўвев нух питты 
вєр ёшӊӑӆаӆн тыйӆӑт. 
Ӆыв ёшӊӑӆаӆ вевн ӑнт 
юхӑтӆыйт. Ёшӊӑӆаӆ эвӑӆт 
йиты хошум ӆаӆь хӑрӑта, 
пухӆаӆ хущи юхӑтӆ. Щит 
ӑӊкиӆаӆ ёшӑт хошум рўв!

Ирина Фирсова 
китум айкеӆ 

хӑнты ясӑӊа тулмащтӑс: 
Надежда Вах

Ӑӊкета пәмащипа ясăӊ лупӆăӊăн Поӆнавăт кәртăӊ имет

Т.Е. Тарасова па И.К. Фирсова

Моньщӑӊ хә няврємӑт пиӆа вәйтантыӆӑс
Тәнӆуп тыӆӑщ 11-мит хӑтӑӆн хӑнты моньщӑт хӑншты хә Владимир Енов 5-6-мит классӑтн 

Ёмвош ӑшколайн арсыр кӑши-мәш вєрӑт тӑйты няврємӑт пиӆа литературной вәйтантупсы 
ӆэщӑтӑс. Щимӑщ айкеӆӑӊ па хурасӑӊ путрӑӊ тӑхи ӆўв нємасыя «Әмща, вещката вәӆты-хоӆты 
щирӑт пӑта ма моньщӑт нынана хӑншӆум» нємӑтсӑӆэ.

Кашӑӊ хӑннєхә ма 
вәйтӆӑӆэ, хуты тӑм 

йиӆпа юхтум 2026-мит 
оӆэв Россия хон пєлӑк 
мўвев Президент хәевн 
В.В. Путинӑн нємасыя 
«Иха ӆыв щиреӆн  м
сыева па вещката вәӆты 
арсыр мирӑт кўтн» щирн 
нємӑтсы. Щимӑщ вуӆаӊ 
вєр унтасн тӑм Ёмвош 
ӑшколайн рўщ ясӑӊа 
па литературая арсыр 
классӑтн ай пухӑт муй 
эвет вәнӆтӑты нєӊӑт и
ха нумсӑт вєрсӑт, хуты 
тӑм кўтӑтн шєӊк мосӆ 
хӑнты моньщӑт хӑншты 
хә Владимир Енов ӑшко
лая вохты. Ӆўв тӑта вәнӆ
тыйӆты айӆат пухӑта-
эвета арсыр моньщӑт ат 
моньщӑс па лупӑс, муй 
хурасуп м вєрӑта па 
сыр-сыр ӆәхсӑӊа вәӆты 
щирӑта ӆўв йис путӑрӆаӆ 
тӑм пураитн йиӆпа єнум
ты айӆат хӑннєхуятӑт 
вәнӆтӑты вєритӆӑт.

Мосӆ лупты, хуты мӑ
нум оӆӑтн Владимир 
Егорович ищиты «рўщ 
ясӑӊ па литературая кў
туп ӑшколайн няврємӑт 

вәнӆтӑты щирн» еӆӆы 
институтӆ етшуптӑсӆэ. 
Щит етшуптумаӆ пийн 
ӆўв па араттєӆн 10-кєм оӆ 
мӑр арсыр рўщ няврємӑт 
вәнӆтуман рәпитӑс. Мо
сӑӊ, па щимӑщ рәпатайӆ 
унтасн ӆўв айн-айн ӑнтә 
тәп айкеӆ ӑкӑтты хӑннєхәя 
йис, ӆўв моньщӑт хӑнты па 
рўщ ясӊӑтн тўӊщирӑӊа па 
әмща хӑншты па вўянтӑс.

Мўӊ, вантэ, арсыр ми
рӑт кўтн хўв вўшӑт эвӑӆт 
вәӆӆўв. Кашӑӊ мир рәт 
ясӑӊ, литература, история, 
культура, арсыр атэӆт вәӆ
ты-хоӆты щирӑт ищиты 
тӑйӆ. Щи пӑта мўӊ тӑм
хӑтӆ хӑнтэт оӆӑӊӑн путӑр 
тәты питӆўв. Хӑнты мир, 
вантэ, иса хўв йис вўшӑт 
эвӑӆт тӑм увӑс мўвн вәӆ. 
Владимир Енов па ищиты 
хӑнты хоттєӆ ёх кўтн тӑм 
нуви тәрум иӆпия юхтӑс. 
Щӑӆта па айтєӆн щать
щащеӆ ики па щащеӆ ими 
хуща вәс па єнмӑӆсы. 
Щи пӑта ӆўв арсыр йис 
путрӑт па моньщӑт иса 
айтєӆн хәӆӑнтӑс па уша 
вєрӑс. Ӛхӑт щи йис путрӑт-
моньщӑт ищиты айн-

айн ӆўв пўӊӆӑӆн вәӆты 
хӑннєхуятӑта моньщӑс.

Тәп щи унтасӑӆн ӆўв 
тӑмхӑтӆ кўш хӑнты, кўш 
рўщ ясӑӊӑн моньщӑт 
хӑншты хәя айӆтыева щи 
йис.

Щи киньща Владимир 
Енов 5-6-мит классӑтн 
вәнӆтыйӆты ай пухӑта-
эвета путӑртӑс, муй щирн 
ӆўв хӑншты моньщӆаӆ ар
сыр хӑннєхуятӑт иса м
сыева па вещката вәӆты 
тӑм нуви тәрум иӆпийн 
вәнӆтӑӆӑт. Йисӑӊ пураитн 
вәӆум хӑнтэт щи вєр 
оӆӑӊӑн мӑтты ки щиты 
лупсӑт: 

 Нўм Тәрум кашӑӊ хӑн
нєхәев вєрӑт ушӑӊа-са
щӑӊа вєрӆ: вещкат вєр 
пӑта – мсыева хӑннєхә 
тӑйӆ, вевтам вєрӆаӆ пӑта 
вуӆаӊ ӆыкӑтн щимӑщ 
хӑннєхә єттӑӆ. 

Щӑӆта иха юхтум няв
рємӑта киникайт хӑншты 
хәев «Машпан ики потрӑт» 
нємпи ӆўӊтар ӆўӊтӑс, мӑта 
ут хуща путӑртӑс, хуты ӆўв, 
ая вәӆмаӆн, щатьщащеӆ 

моньщӑт хәӆӑнтӑс па щи
тӑт тўӊщирӑӊа ӛхӑт уша 
вєрсӑӆэ:

Шиӊашъх эӆты, 
норы оӆӊӑн 

ха мин щи опсаӆыӆман, 
Верӑт эӆты потрэмиӆман.
Нуптӑӊ ики потрӑт хўват,
Пирӑщ ики ясӊӑт умщӑт.
Ӆыӆэм ёхи ёрмиӆыӆэм,
Рома, омăсман, 

хуӆăнтыӆэм …

Щӑӆта па ӆўӊтарӆ пийн 
моньщӑт хӑншты хә «Ӆуй 
паӆаткем кӑт похлэӊки» 
киникайӆ оӆӑӊӑн айкеӆ 
тәс, мӑта утӑӆн йис путӑр 
ӆўӊтарӑт мӑнты щирӑӆн 
ӆўв тәса нєпека хӑншмаӆ. 

Мєт юхи хӑщум кўтн 
няврємӑт па вәнӆтӑты 
нєӊӑт м вўща ясӑӊ Вла
димира Енова вєрсӑт па 
лупсӑт, ӆывеӆа хурамӑӊ 
хӑнты моньщӑт па йис 
путрӑт уша павӑтты шєӊк 
әмӑщ вәс.

Валентина Гельманова 
хӑншум путӑр 

хӑнты ясӑӊа тулмащтӑс: 
Владимир Носкин

В.Е. Енов ӑшкола няврємӑта моньщӑт моньщӑӆ



5 12.03.2026

www.khanty-yasang.ru

Ханты ясанг
(Хантыйское слово)
№5 (3689),12.03.2026
Соучредители   
Дума, Правительство 
Ханты-Мансийского 
автономного округа – Югры 

Издатель  
Департамент внутренней 
политики 
ХМАО-Югры

Индексы 04393, 54393
Тираж 2166 экз. 
Заказ 790
Цена свободная

Газета                              
зарегистрирована 
Управлением Федеральной 
службы по надзору в 
сфере связи,  
информационных технологий 
и массовых коммуникаций по 

Редакция 

ВРИО 
главного редактора – 
Рагимова Н.В. 

Телефон (3467) 33-17-52(д.502)

Ответственный секретарь –
Вах Н.И. 

Телефон (3467) 33-17-52(д.503)

Адрес редакции и издателя: 

628011, г. Ханты-Мансийск, 
ул. Комсомольская, 31
тел./факс (3467) 33-17-52 (д.510)

E-mail: gazeta@khanty-yasang.ru
Газета размещена на сайте 
www.khanty-yasang.ru 
Отпечатано: 

Тюменской области,  
ХМАО-Югре  и ЯНАО. 

Свидетельство о регистрации 
ПИ №ТУ 72-00796                        
от 23 января 2013 г.  

Мнение авторов публикаций 
не обязательно отражает  
точку зрения редакции.

ООО «Печатный Мир г. Сургут»,  
ул.Маяковского, 14.

АЙӅАТ  ХОТТЄӅ  ЁХ  ОӅА

12+

Няврємӆаӆ тўӊщирӑӊа па ма
єнмӑӆӆӑӊӑн

Мўӊ округев кәща хә Руслан Кухарук 
тӑм йиӆуп 2026-мит оӆ «Айӆат хоттєӆ ёх 
оӆ» нємн пунсӑӆэ. Щит тӑмхӑтӆ мєт вулӑӊ 
вєр, мўӊ айӆат ёхӆўв семья тӑйты нумса ат 
питӆӑт па ар ай няврєм ат єнумӆӑт. 

Ма вантӆум, айӆат 
ёх кәрт эвӑӆт иса 

воша вәнӆтыйӆты мӑнӆӑт 
па щӑта вәӆты щи хӑщӆӑт. 
Итәх няврємӑт тәп юхи 
юхӑтӆӑт.  

Ма Сергей Пяк па Алина 
Тэвлина пиӆа Касум вошн 
вәйтантсум. Ӆын Тәрумӆор 
вошн вәӆӆӑӊӑн, щи айӆат 
ёх әмӑщ путӑртты хошӆӑт 
па Алина ӆўв рәтнаӆӑӆ 
оӆӑӊӑн путӑртӑс:

 Ма Русскинской вошн 
1990-мит оӆн Ас потты 
тыӆӑщн 14-мит хӑтӆӑн 
сєма питсум. Ма ӑӊкєм 
– Антонина Дмитриевна, 
ащєм – Олег Андреевич 
Тэвлинӊӑн. Ӆын ищи Рус
скинской вош пўӊӑӆн 
вәнт кәрт хуща вәӆӆӑӊӑн. 
Ащєм тӑм оӆ тәнӆуп ты
ӆӑщ 23-мит хӑтӆӑн 60 
оӆа йис, ӆўвеӆа вән вўща 
ясӑӊ китӆум. Ӑӊкєм эви 
опращ нємӆ Мултанова 
вәс, ӆўв ӑӊкеӆ-ащеӆ 
Вўтвош хонӑӊӑн вәсӑт, 
касум восстания пурайн 
Муравленко хуща вәӆты 
мӑнсӑт па щӑта вәӆты 
хӑщсӑт. Ма сәрханӆ хӑнты 
ясӑӊӑн путӑртӆум па итәх 
пурайн касум щирн ясӑӊ 
па юрн ясӑӊ уша вєрӆум. 
Мўӊ семьяевн нӆ эви 
–Юлия, ма, Айгуль па 
Анастасия вәӆӆўв. 

Ма икия 2012-мит оӆн 
мӑнсум, Тәрумӆорн вән 
поры вәс. Щи пурайн Ямал 
мўвев па мўӊ округев пи
ӆа вән проект вєрсы, ӆәӆн 
хӑнты па юрн мириет 
иха поры ат вєрсӑт. Мўӊ 
щи пурайн иха вәй
тантсўв. Ин нӆ няврєм 
єнмӑӆӆумн: Святослав 
вән пухиев, Ярославна 
па Даша эвиеӊӑӆўв па 
Владик ай пухиев. Свя
тослав па Ярославна кӑт
ӊӑӆам Касум вошн ӑш
колайн вәнӆтыйӆӆӑӊӑн. 
Мўӊ кәртыев Тәрумӆор 
пўӊӑӆн, Катучей юхан 
хуща вәӆ, щӑта мўӊ вў
ӆыӆўв пиӆа вәӆӆўв. Юӆн 
ма кӑпӑртӆум муй ӆєтут 
кавӑртӆум, сыр-сыр єпӆӑӊ 
утӑт няврємӆама вєрӆум, 
рнасӑт па ӆәмӑтсухӑт 
пўнӑӊ вўӆы сухӑт эвӑӆт 
ёнтӆум. Ӆўӊӑн кәртэвн 
вўӆыета пәсӑӊ иса вєрты 
мосӆ, няврємӆам пиӆа 
воньщумут ӑкӑтӆўв.

Щи айӆат нєӊие хура
мӑӊ хӑншиет ӆәмӑтсухӆа
ӆа ёнтӑӆ, ӆўв ӑӊкеӆ хуща 
вәнӆтыӆӑс, иса вантӑс, муй 
вўрн Татьяна Дмитриевна 
вәнтпӑӆ шәӊӑт ёнтӑс. 

Тӑм оӆ Касумн вўӆєӊ ёх 
мăӊхăтӆ постăты пурайн 
икет кўтн Сергей Пяк 

хәӆмит тӑхия питӑс. Имет 
кўтн оӆӑӊмит тӑхия Али
на Тэвлина йис. Ӆўв сыры 
ищи Тәрумӆор вошн кӑсӑс, 
тәп няврємӆаӆ ая вәӆман 
пурайн ӑн ӊхӑс. Ёмвоша 
па кӑт пўш кӑсупсыя ӊхӑс.

Ӆын ӑӊкиӆаӆ-ащиӆаӆ 
мўвеӆ хуща йис вєрăт 
тўвман вәӆӆӑт. Мўӊ щи 
семья пєӆа вантман иса 
амтӑтьӆяӆўв. Нәмӑс
ты мосӆ, муй вўрн тӑта 
няврємӆўва м вәӆупсы 
ӆэщӑтты, ӆәӆн шуши мир 
няврємӑт па кашӑӊ хотăӊ 
ёх иса ма ат вәсăт. Тәп 
иха катӆăсман рәт мўвев 
хуща йис вєрӑт еӆӆы вәӆ
ты питӆӑт. Тӑм имет мăӊ
хăтӆ постăты вўраӊӑн м 
каркам нєӊиета вўща ясӑӊ 
китӆум. 

Хўв йис, хўв нәпӑт рәт
ӆăн пиӆа тумтака вәӆаты!

Путӑр хӑншӑс: 
Светлана Рандымова

Няврємăт ăӊкеӆ па щатьщащеӆ пиӆа

Воньщумут ăкăтӆăт


